
Фахмусу бла 
эсде къалгъанды

 Эл мюлк 

 Жетишим

Бу кюнледе Сотталаны 
Къаншауну атын жюрютген 
«Минги-Тау» халкъ тепсеу 
ансамбль Тюркде фести-
валгъа къатышып, жети-

шимли болуп къайтханды. 
«Уллу жюрек ыразылыкъ 
бла чакъырабыз «Минги-
Тау» халкъ тепсеу ансамбль-
ни», - деп жазгъан эдиле  

фестивальны къурагъанла.
Тепсеуню эмда макъам-

ны онунчу халкъла аралы  
фестивалы Сиде шахарда 
бардырылгъанды. Тюркде 
болгъан тогъуз кюнню ичин-
де тепсеучюлерибиз, хазна 
къалмай, хар кюнде да къа-
раучуланы эслерин аламат 
тепсеулери, ариу миллет 
кийимлери бла кеслерине 
бурур ючюн къалмагъанды-
ла. Ала «Дауурбасчы къыз-
ла», «Кечеле» тепсеулерин 
элтген эдиле. Хар сахнагъа 
чыгъып, тепсеп бошагъан-
дан сора да, къараучула 
толкъун къарсларын къагъа, 
ала жангыдан сахнагъа 
чыгъарларын тилей эдиле.

«Минги-Тауда» тепсеген 
къызчыкъла бла бирге Тюрк-
ге ансамбльни башчысы  
Къарчаланы Раиса, къо-
бузчу Башийланы Фатимат, 
сабийлени аналары да бар-
гъандыла. Ала беш жулдузлу 
къонакъ юйде тургъандыла.  
Тепсеулеринден бош заман-
ларында къонакъбайла къо-
накъларын шахарларыны  
айбат жерлерине элтгенди-
ле, тарыхларындан  хапарла 
да айтхандыла.

Ансамбль фестивальны 
эм сыйлы саугъасына тий-
ишли болуп къайтханды.

ХОЛАЛАНЫ Марзият.

Жазылыу-2027

«Айтхылы адамларыбызны юслеринден 
окъусам, къууанама, ёхтемленеме»

Запасдагъы офицерлени  «МЕГАПИР»   
миллет ассоциациясыны Къабарты-Мал-
къарда бёлюмюню башчысы Атайланы 
Жашарбек кеси бардыргъан тюрлю-
тюрлю ишлеге «Заман» газетни журна-
листлерин да чакъырмай къоймайды, 
газетге да жаздырады, аны сюйюп окъ-
угъанын да айтады.

- Кёп жылланы тюрлю-тюрлю шахарлада 
къуллукъ этерге тюшюп, ана тилибизде чыкъгъан 
газетибизни кёрюр, окъур амалым болмагъан-
ды, - дейди ол. - Отставкагъа чыкъгъанлы уа, 
«Заманнга» уллу эс бурама, дайым  окъуйма, 
республикада болгъан затланы юслеринден 
хапар билеме. 

Ана тилде чыкъгъан газетибизни аскерчилеге 
бютюн уллу эс бургъаны манга бек хычыуун 
кёрюнеди. Бусагъатда энчи аскер операциягъа 
къатыша тургъан жашларыбызны юслеринден 
жазылгъанны сюйюп окъуйма. Ала анда  аскер 
борчларын жигитлеча толтургъанлары бла 
ёхтемленеме. Ол жашланы  ата-аналары, жуу-
укълары, тенглери да тансыкълап, ёхтемленип 
окъугъанларына, газетге ыразы да болгъанла-
рына ишексизме. 

Андан сора да, фахмулу жазыучуларыбыз-
ны, поэтлерибизни, маданиятха къуллукъ этген 

адамларыбызны, алимлерибизни, врачлары-
бызны, устазларыбызны  юслеринден да газетде 
жазыла тургъаны бек магъаналыды. Аланы да 
окъуп, арабызда аллай адамларыбыз болгъан-
ларына къууанама, жюрегим кётюрюледи. 

Ана тилибизде чыкъгъан аллай газетибиз 
болгъанына барыбыз да къууаныргъа эмда анга 
тутхучлулукъ этерге керекбиз. Келигиз, хар 
бирибиз да, заманны оздурмай, «Заманнга» 
жаздырайыкъ!

ХОЛАЛАНЫ Марзият.                               

Б а й р а м  ж у м у ш л а г ъ а 
КъМР-ни Парламентини баш-
чысы Татьяна Егорова, аны 
орунбасары Мурат Карда-
нов да къатышхандыла, деп 
билдиргендиле бизге законла 
чыгъарыучу органны пресс-
службасындан.

Республиканы Правитель-
ствосуну таматасыны орунба-
сары Марат Хубиев Къабар-
ты-Малкъарны Башчысыны 
зарагижчилени байрам бла 
алгъышлау сёзюн окъугъ-
анды. 

Татьяна Егорова, жамауат-
ны аллында сёлеше, 100 жыл   
сыйлы, адамланы къадары, 
магъаналы жумушланы бла 
жетишимлени заманы бол-
гъанын чертгенди. 

- Бу жыллада Зарагиж 
сынаулу, аны бла бирге уа 
къыйматлы жолну ётгенди: 
тёреле кючленнгендиле, жа-

шау къуралгъанды, туугъ-
ан журтларына сюймеклик 
къуру сёзле болмагъан тё-
люле ёсгендиле. Зарагиж-
де Къабарты-Малкъарны 
атын битеу къыралгъа, андан 
да тышына белгили этген 
адамла туугъанлары бла 
ёхтемленебиз. Ала иш кёл-
люлюклери, маданиятда, 
спортда жетишимлери бла 
Россейни бай хазнасына къо-
шумчулукъ этгендиле.  Аланы 
арасында белгили дирижёр  
Юрий Темиркановну битеу 
дунияда таныйдыла, Борис 
Утижев миллет маданиятны 
кесини чыгъармалары бла 
бай этгенди, грек-рим туту-
шуудан олимпиада чемпион 
Мурат Карданов а хорламгъа 
итиниулюк бла тарыхда ыз 
къойгъанын кёргюзтгенди.  
Бу тизме андан да узунду, 
зарагижчилени хар тёлюсю 

да  элни бай тарыхына кесини 
къошумчулугъун этгендиле. 

Бюгюн а сиз аланы тё-
релерин андан ары барды-
расыз: районну жашаууна 
къатышасыз, социал инфра-
структураны, халкъ мюлкню 
айнытасыз, эл ёсерча, бай-
ыкъланырча, келир тёлюле  
къолайлы жашау этерча ма-
дарла толтурасыз,- дегенди 
сёзюнде Парламентни баш-
чысы. 

Татьяна Егорова юбилей 
жылда жангы жетишимле, 
ахшы тюрлениуле боллукъла-
рына ышаннганын айтханды: 

– Хар юйюрге да къолай-
лыкъ, насып тежейме, жаш 
тёлю айныу онгланы мында 
кёрсюнле, таматала уа на-
мысны, къайгъырыулукъну 
сезсинле. Республиканы бу 
айбат эли мындан ары да 
айнып, ахшы ишлени, жети-

шимлени жери болсун. Сау-
лукъ, насып, жетишимле эм 
тамблагъы кюннге ышаныу-
лукъ тилейме. Байрам бла!

Законла чыгъарыучу ор-
ганны башчысы Зарагижни 
айнытыугъа юлюш къош-
ханлары эм кёп жылланы 
бет жарыкълы уруннганла-
ры ючюн Б.К.Утижев атлы 
орта школну физикадан 
устазы Хасан Сабановха эм 
«Россети Шамал Кавказ – 
Каббалкэнерго» акционер 
обществону бёлюмюню ток 
ызлагъа башчылыкъ этиу 
жаны бла араны таматасы 
-  тамата инженерни опера-
тив-технология эм шёндюгю 
болумлада башчылыкъ этиу 
жаны бла орунбасары  Аслан  
Темиркановха Парламентни 
Сыйлы грамотасын бергенди.    

Туугъан эллерин айныты-
угъа къыйын салгъанлары 
ючюн педагогика илмуланы 
кандидаты, Х.М.Бербеков 
атлы Къабарты-Малкъар 
къырал университетни до-
центи, КъМР-ни билим бе-
риуюню сыйлы къуллукъ-
чусу, педагогика жарыкъ-
ландырыуну отличниги Мая 
Карданова, физико-мате-
матика илмуланы доктору, 
профессор, математиканы 
бла естестволу илмуланы 
институтуну кафедрасыны 
илму башчысы, КъМР-ни 
илмуларыны сыйлы къул-
лукъчусу Арчил Журтов, 
Б.К.Утижев атлы орта школну 
сабий садыны тамата юйре-
тиучюсю  Римма Шереуже-
ва Парламентни башчысыны 
Ыразылыгъына тийишли 
кёрюлгендиле.

Эллилени байрамлары  
бла Черек районну тама-
тасы Къулбайланы Алан, 
министерстволаны бла ве-
домстволаны, Урван, Зольск, 
Терк районланы келечилери 
алгъышлагъандыла. 

Урунууну ветеранларын, 
кёп сабийли юйюрлени, Зара-
гижни жашаууна, айныууна 
къыйынларын салгъанла-
ны алгъышлау ол кюнню 
бютюнда жарыкъ этгенди. 
Чыгъармачылыкъ коллектив-
ле, фольклор ансамбльле эм 
жырчыла халкъ тепсеулени 
кёргюзтюп, жырланы айтып, 
байрамгъа къатышханланы 
къарсларына тийишли бол-
гъандыла. 

Школда уа «Элни тары-
хы: адамла эм жумушла» 
кёрмюч ишлегенди. Архив 
суратла, документле элни 
тарыхыны юсюнден хапар-
лагъандыла. Миллет хаз-
наны, кийимлени, мюлкде 
хайырланнган затланы кёр-
мючюне уа бютюнда уллу эс 
бурулгъанды. 

Къонакълагъа бла элли-
леге бай программа хазыр-
ланнганды: тюрлю-тюрлю 
усталыкълагъа юйретиу, 
миллет аш-суу бла сыйлау,  
спорт эришиуле. Байрамны 
ахырында «Туугъан элим, 
жашна!» концерт бардырыл-
гъанды. 

Зарагижни жюзжыллыгъ-
ына аталгъан къууанчлы 
жумушла эл тарыхына, тё-
релеге кертичи болгъанын 
эм келир жюзжыллыкъгъа 
ышаннгылы къарагъанын 
кёргюзтгендиле.

Автомобилистни кюню октябрь айны ахыр ыйых 
кюнюнде белгиленеди. Быйыл ол 25 октябрьге 
тюшгенди. Аны автомобиль эмда шахарны пас-
сажир транспортунда уруннганла, ветеранла да 
байрамлайдыла. КъМР-ни Башчысы Казбек Коков 
ол байрам бла Къабарты-Малкъарны автомобиль-
чилерин алгъышлагъанды.

«Регионда жашау ырахатлыкъны жалчытыуда 
бек керекли эмда къыйын да бёлюмледен би-
ринде уруннганланы барысын да жюрегимден 
къызыу алгъышлайма. Ма аланы профессионал 
усталыкъларына бла жууаплылыкъларына кёре 
болады автомобиль эмда шахарны пассажир 

транспортуну тыйгъычсыз эмда тынгылы ишле-
улери.

Транспорт бла жюкле, адамла ташыу республи-
каны экономикасыны баш бёлюмлеринден бириди. 
Россейни  къарыусузландырыр мурат бла этилген 
санап-саны болмагъан санкциялагъа да къарамай, 
транспорт бёлюм таукел айнып барады.

Къыралыбызны башчылары жюклени эмда 
адамланы ташыу игилене, кюч ала барырларына 
дайым къайгъыргъанлай турадыла, тийрелени 
араларында байламлыкълагъа, инсанланы ке-
рекли жерлерине чырмаусуз жетерлерине себеп 
болгъан мадарла этедиле.

Транспортну шёндюгю ишлеу халы тюрлене 
барады: кесибизде жарашдырылгъан жангы циф-
ралы амалла сингдириледиле. Аланы хайырындан 
жолда жюрюуню къоркъуусузлугъун кючлерге, 
жюклени чырмаусуз ташыргъа, адамла жолда 
ачымазча этерге онг чыкъгъанды.

Автомобиль эмда шахардагъы пассажир транс-
порт адамлагъа  къуллукъ этедиле, ол себепден 
не уллу хурметге да тийишлиди. 

Автомобиль бёлюмде уруннганланы барысына 
да кийик саулукъ, монглукъ эмда ахшылыкъла 
тежейме! Хар биригиз да ишигизден къууанырча 
болугъуз!

Черек районда Зарагиж эл къуралгъанлы 100 жыл толгъанына аталгъан къууанчлы 
жумушла бардырылгъандыла. Районну жашауунда магъаналы иш жамауатны бирлиги-
ни, тамата тёлюлени тёрелерине кертичиликни белгиси болгъанды. 

 Тарых шартлагъа кёре, 1925-1926 жыллада эрттегили къабарты эл Жанхотоводан (бю-
гюнлюкде  Псыгансу)  жер аз болгъаны бла байламлы 230 юйюр бу жерлеге кёчгенди. 
Элни къуралгъан кюнюне уа 1926 жылны 16 сентябры саналады – Къабарты-Малкъар 
Автоном округну ара айырыу комиссиясы эл совет къуралгъаныны юсюнден оноуну 
къабыл этген кезиуден. 

Адет-тёрелеге кертичи бола, келир 
жюзжыллыкъгъа ышаннгылы къарайдыла 

Казбек Коков республиканы автомобильчилерин байрам бла алгъышлагъанды

Толкъун къарсла – 
ыразылыкъны белгиси    

Тюркде Сиде шахарны ара орамы бла барыу.

Эсеплеге кёре, быйылны 
башындан бери Къабарты-
Малкъар эл мюлкде жети-
шимлери бла Шимал-Кавказ 
федерал округда экинчи жер-
ни алады. Алай бла,  былтыр 
бу заман бла тенглешдирген-

де, 100,3 процент ёсюм бар-
ды, деп билдириледи КъМР-
ни Эл мюлк министерствосу-
ну пресс-службасындан. 

Бютюнда иги  кёрюмдюле 
малчылыкъда эсленедиле. 
Сагъынылгъан кезиуде ту-

Кюзлюклеге урлукъ саладыла 
Къабарты-Малкъарны рай-

онларында, эл мюк  управле-
нияларындан билдиргенле-
рича,  бюгюнлюкде  кюзлю-
клени 35,5 минг гектарына 
неда 50  процентден асламы-
сына урлукъ себип бошагъан-
дыла. Андан будайгъа – 14, 
арпагъа – 12,5 эм рапсха 9 
минг гектар жетеди.

Мюлклени барысында да 
ырысхы-техника бла жал-
чытыу игиди, урлукъну да 
ГОСТ-ха келишгенин эмда ке-

сибизде жарашдырылгъанын 
хайырланадыла, минерал 
семиртгичле да салынмай 
къалмайдыла. Жаныуарла-
дан бла аурууладан къору-
уларча мадар да этиледи. 
Саулай алып айтханда, кезиу-
лю ишлени бардырыргъа бир 
тюрлю тыйгъыч жокъду, хауа 
болум чырмамаса, ишлени 
агротехника болжалдан кеч 
къалмай бошаргъа мурат 
этиледи.  

Малчылыкъда   
ахшы кёрюмдюле  

уар эмда юй къанатлы этден 
союлмагъан ауурлукъда 84,3 
минг тонна сатылгъанды неда  
1,6 процентге кёп. Ол санда   
къыймаладан 0,5 минг тонна 
чакълы чыгъарылгъанды. Ол 
да былтырдан 32,2 процентге 
асламды. Алай бла бюгюнлюк-
де  республика  СКФО-да  эт 
чыгъарыу жаны бла  биринчи 
жерни алады. 

Аны бла бирге кефирден, 
ичерге жараулу сютден эм 
бишлакъдан бла хумужудан 
да 13,4, 10,8, 10 процентге кёп 
сатылгъанды.  

Ётмекден бла булкаладан,  
макаронладан да 16,8 эм 1,8 
минг тонна чыгъарылгъанды. 
Алай бла эки къауумда  да ишни 
ёлчеми  былтыргъы кёрюмдю-
леге келишеди.  

Саулай алып айтханда, сагъ-
ынылгъан кезиуде промышлен-
ный халда  ашарыкъладан 105,8 
процентге аслам сатылгъанды. 

МАГОМЕТЛАНЫ 
Сулейман. 

Жерчиликде уруннганла бла ачыкъ ушакъ

Кёп болмай Къабарты-Малкъарны Эл мюлк ми-
нистерствосуну болушлугъу бла «Мени бизнесим» 
ара Черек муниципал районну  администрациясын-
да эл мюлкде уруннганлагъа къыралны жанындан 
къаллай билеклик этилгенини юсюнден билдирир 
мурат бла семинар бардыргъанды. Анга КъМР-ни 
финанс-экономика департаментини, агропромыш-
ленный комплексге къырал болушлукъ тапдырыу 
жаны бла бёлюмюню, Экспортха  себеплик этген 
араны таматалары Людмила Кайтукова, Рустам 
Киляров эм Хадижа Абидова болгъандыла. 

Тюбешиуню кезиуюнде спикерле жерчиликде 
уруннганлагъа субсидия алыуну онгларыны, ол 
санда грантла бла учуз ёнкючле берген програм-

малагъа къалай къатышыргъа жарагъаныны 
юсюнден толу хапар билдиргендиле. Аны бла бирге 
аслам эс жерлешлерибиз чыгъаргъан затланы 
тышына жиберирге болушхан араны  ишине да эс   
бурулгъанды.    

Саулай алып айтханда, тюбешиу ачыкъ халда 
ётгенди. Предпринимательле экспертлеге кёп 
тюрлю соруу берип,  алагъа тынгылы жууапла  ал-
гъандыла. Аны бла бирге  магъаналы  эсгертиуле 
да этилгендиле.   

Ахырында семинарны  къурагъанлагъа эм аны 
бардыргъанлагъа да Черек районну эл мюлк 
бёлюмюн, саулай  экономикасын да  айнытыугъа 
къошумчулукъ этгенлери ючюн муниципалитетни  
администрациясы ыразылыгъын  билдиргенди.   

Эллилеге таплыкъгъа 
Бюгюнлюкде  «Жашау этерге инфраструктура»  

миллет проектни чеклеринде «Къабарты-Малкъар-
ны транспорт бёлюмюн хар жаны бла айнытыу»  
программагъа кёре, Къашхатауда талай жолгъа 
тынгылы ремонт этиле турады. 

Жууукъ заманда Къадыр улуну  эм  Черкес улуну 
атларын жюрютген орамланы  жангыртыу  ишлени 
чеклеринде   Мечи улу орамны да  200 метр чакълы 
кесегине  эки къат асфальт салынырыкъды.    

Алгъаракълада да жолчула Чечен улу бла Ок-

тябрьская орамлагъа асфальт салгъандыла.  Алай 
бла, Къашхатауну тёбен жанында ишле бошал-
гъандан сора, огъары жанында жумушла къолгъа  
алынырыкъдыла.  Ол санда Къадыр  улу орамда 
жангы кёпюрге да асфальт салынырыкъдыла. 

Ызы бла Уяна улу орамны да жангыртып, жангы 
излемлеге келиширча этерикдиле. 

Эсге сала айтсакъ, ремонт баргъан объектледе 
ишни  тынгылылыгъына ведомствону келечилери 
бла  бирге жамауатчыла да дайым эс бургъанлай  
турадыла. Ол  а ишле ачыкъ халда бардырыл-
гъанларына шагъат этеди. Бир тюрлю кемчилик 
ачыкъланса, созмай,  кетерирлери изленеди. Хай-
ырланыргъа хазыр   жолла да комиссия къарамай  
ачылмайдыла.

 КУРДАНЛАНЫ Сулейман. 

3 бет

Жети атагъа дери санаргъа...

Себеплик

 Байламлыкъла

 Жамауат палата
Мокъаланы  Ачемез, сё-

зюн башлай, ёксюзлени 
фатарла бла жалчытыу кёп 
жылланы ичинде магъа-
насын тас этмеген жумуш 
болгъанын  белгилегенди. 
«Аны тийишлисича толтурур 
мурат бла  энчи программа 
къабыл кёрюлгенди. Бол-
сада бу иш чырмаулуду. 
Бек биринчиден,  бир юйде 
алагъа фатарладан 25 про-
центден кёпню бёлюрге 
жарамайды, аланы ёлчем-
лерине, санитар халлары-
на да эс бурулады. Юйле 
50 жылдан тозурамазгъа,  
оюлур чекге жетерге  неда 
анга жууукъ халда болмаз-
гъа керекдиле. Сора, са-
бийлени бу къауумларына 
бериллик  фатарлагъа толу 
ремонт этилип, алада жа-
шап къалырча  толусунлай  
хазыр болургъа тийишли-
диле. Республикабызны 
къурулушчулары уа фатар-
ланы ремонтсуз бередиле», 
– дегенди ол. 

Экинчиден, докладчы айт-
ханнга кёре, къурулушчу-
ланы араларында бу ишге 
къатышыргъа сюймегенле-
ри да аз тюйюлдю. Бирле 
динни сылтаугъа саладыла, 
башхалары коммерциялы 
рынокда фатарланы терк 
сатып къутулургъа излейди-
ле. Дагъыда бир сылтаула-
ры: ёксюзлеге юлешинирик 
фатарлары болгъан юйлеге  
излемле къаты болгъанла-
рыды. Башхача айтханда, бу 
юйледе турмуш тынчлыкъ-
лы болуруна къурулушчу 
ишлеп бошагъанындан сора 
эки жылгъа гарантия берир-
ге керекди. Ол а алагъа ауур 
кёрюнеди.  

Дагъыда бир шарт – фа-
тарланы ёксюзле кеслери 
да жаратырча болургъа 
тийишлидиле. Бу эм башын-
да айтылгъан излемлеге 
келишген юйле уа республи-
кабызда аздыла. 

«Бу халла бла байламлы 
2024 жылда бу къауумдагъы  
жаш адамлагъа жашау журт 
сертификатла берирге оноу  
къабыл кёрюлгенди. Серти-
фикатны алыр ючюн, жаш 
адамгъа 23 жыл толургъа 
эмда файдасы регионда 
жашау этерге жетерик ах-
чаны эм аз ёлчемине же-
терге керекди. Бу амал 
арт жыллада, быйыл да 
кенг хайырланылады, аны 
юсю бла жыл сайын  он 
ёксюз фатарла бла жал-
чытылынадыла. Законода-
тельствогъа тийишлиликде, 
жашау журтла 18 жыллары 
толгъанлагъа да берилирге 
керекдиле. Аны толтурууну 
чегинде 18-22-жыллыкъ-
лагъа тёлеуле этиледиле», 
– деп, Ачемез Магомедо-
вич бу башламчылыкъны 
республиканы Парламенти 

да дурус кёргенин айтханды.  
Ол билдиргенича, этилген 

мадарланы хайырындан арт 
онжыллыкъда фатарлагъа 
кезиулерин сакълагъанла-
ны саны иги да азайгъанды: 
алгъын ала минг бла жарым 
болгъандыла, жыл сайын 
алагъа орта эсеп бла жюз 
адам къошулгъанды. Серти-
фикатланы бериу ол халны 
игиге айландыргъанды, сёз 
ючюн,  быйылны башындан 
бери  ахча къоллу эки жюзге 
жууукъ адам болгъанды. 
Жылны ахырына ол тарих-
ни 220-гъа жетдирирге му-
рат барды. Андан сора да, 
этилген келишимлеге кёре 
жюз фатар хазыр боллукъ-
дула. Иш бу халда барса, 
келир  жыл 300 чакълы бир 
ёксюзню юйлери боллукъ-
дула, алай бла кезиулерин  
сакълагъанланы саны иги 
да азайырыкъды.

Былайда Мокъаланы Аче-
мез дагъыда бир шартны 
белгилегенди: къыралы-
бызны бир регионунда да 
ёксюзлени 100 проценти 
фатарла бла жалчытылын-
магъандыла, хар биринде 
да алагъа кезиулерин сакъ-
ларгъа тюшеди. Орта эсеп 
бла Россейде ол тизме бир 
жылгъа бир процентге аза-
яды, къолайлы субъектледе 
– 5 эм андан кёп процентге. 
«Биз быйыл ол тизмени 8-9 
процентге азайтыр умутда-
быз, алай бла къыралда бу 
ишни тамамлауда эм иги-
лени санында болурубузгъа 

ышанырчады. Ахча жаны 
бла чырмаула чыгъарыкъ 
тюйюлдюле, Правитель-
ствода бу ишни магъанасын 
ангылайдыла», – деп белги-
легенди докладчы. 

Фатарларын сакълагъан 
эм кёп ёксюз Нальчикде-
диле, аны ызындан Чегем 
район барады. Берилген 
сертификатха жаш адам, 
кесини ахчасын къошуп, 
уллуракъ фатар алыргъа 
да боллукъду, анга чек са-
лынмайды. Кёпле бу жыл 
санда юйдегили болгъан-
лары ючюн, аналыкъ капи-
талны хайырланнганла да 
бардыла. 

Сора, былайда бир затны 
да чертирге керекди: са-
бийге сайлау бериледи – ол 
неда сертификатны алыр-
гъа, неда фатаргъа кезиуюн 
сакъларгъа боллукъду. Сер-
тификатда берилген ахчаны 
ёлчеми бир отоулу фатар-
ны  багъасы чакълыды – 3 
миллионнга жете келеди.  
Россейни Къурулуш мини-
стерствосу хар юч айдан 
квадрат метрни орта эсеп 

бла багъасын чыгъарады, 
сертификатны ёлчеми да 
анга кёре тергеледи.   

Къурулушчула бла чыкъ-
гъан проблемагъа кёз къа-
рамын палатаны башчысы 
Хазратали Бердов да  бил-
диргенди. Ол оюм этген-
ден, алагъа юй ишлерге 
эркинлик берген кезиуде, 
ёксюзлеге да фатарладан 
юлюш чыгъарырча излем 
салыргъа керекди. Уна-
магъанлагъа къурулушну 
бардырыргъа эркинлик бер-
мей къоюу  болушурукъду, 
дегенди Хазратали Алек-
сандрович. 

Алисултан Алишанов бил-
диргенича, Нартанда ёксюз-
ле тургъан юй ишлеген 30 
жылны ичинде андан 706 
жаш адам чыкъгъандыла, 
ала барысы да орта неда 
бийик усталыкъ билим ал-
гъандыла, урунадыла. 

– Юйюр кодексге тийиш-
лиликде 9-11-чи классланы 
тауусханланы къагъытла-
рын осуйлукъ эм попечи-
тельство органлагъа иебиз, 
ала ишлерине жууаплы 

кёзден къарагъанларын 
белгилерчады, хар сабийни 
жашауу къалай къуралгъа-
нына  кёз-къулакъ болгъан-
лай турадыла, – дегенди 
Алисултан Алишанов. – Вуз-
лада бла сузлада ёксюзлени 
насийхатчылары бардыла, 
арт 5-6 жылда аладан бири 
да окъуудан къысталмагъ-
анлары уа бу иш тынгылы 
къуралгъанын кёргюзтеди. 
Къыйналгъан сабий болса, 
осуйлукъ этген бёлюм болу-
шургъа кюрешеди. 

Сабийлени фатарла бла 
жалчытыуну юсюнден айт-
ханда, ол къагъытла алгъа 
жер-жерли администраци-
ягъа, андан а Жарыкълан-
дырыу эм илму министер-
ствогъа жиберилгенлерин 
айтханды.  «2013 жылгъа 
дери бу иш ауур баргъан 
эсе, андан сора тап къу-
ралгъанды. Жангызда сен-
тябрьде 4 сабийибиз фа-
тарла къоллу болгъанды. 
Ёксюзлени санындан энчи 
аскер операциягъа къатыш-
ханлагъа да къайгъырыу 
уллуду», – деп къошханды 
директор. 

Алисултан Алишанов  айт-
ханыча, бир-тюрлю сыл-
тау бла фатар алалмай 
къалып, бюгюнлюкде 30-
40 жыллары толгъанла да 
аланы жашау журтла алыр-
гъа тизмеге  къошарларын 
тилеген кезиуле бардыла. 
Алагъа болушлукъ этиледи, 
сюдле да быллай тилекле-
ни толтурадыла. Алай бла 
тарыгъыуланы асламысы 
2013 жылгъа дери хал бла 
байламлыдыла. 

Ахмед Татаров прокура-
тураны жанындан ёксюз 
жаш адамланы фатарла 
бла жалчытыугъа къалай 
къаралгъаныны юсюнден 
айтханды. Ол чертгенича, 
прокурорла шахарлада бла 
районлада тинтиулени дай-
ым бардырадыла, аланы 
законлу сейирлери толту-
рурларына сакъ боладыла.

Жыйылыуну ахырында 
этилген билдириуле бла 
байламлы республиканы 
Правительствосуна, район-
ланы бла шахарланы адми-
нистрацияларына эсгертиу-
ле жарашдырылгъандыла. 

КУЛЬЧАЛАНЫ Зульфия.
Сурат авторнуду. 

Ёксюзлени фатарла бла 
жалчытыуну юсюнден баргъанды сёз

Къабарты-Малкъарны Жамауат палатасыны советини жыйылыуунда республи-
кабызда ёксюз эмда ата-аналары къарамай къойгъан сабийлени жашау журтла бла 
жалчытыу къалай баргъанын тинтгендиле. Аны юсюнден билдириуле бла жарыкълан-
дырыу эм илму министрни орунбасары Мокъаланы Ачемез, Нартанда ёксюзле тур-
гъан юйню директору Алисултан Алишанов, акъылбалыкъ болмагъанланы эмда жаш 
адамланы ишлери жаны бла къырал законодательствону толтурулур ючюн жууаплы 
прокурорну болушлукъчусу Ахмед Татаров сёлешгендиле.

Хар не да ёсген юйюн-
де башланады адам-

гъа. Таматаланы дерслери, 
ёмюрледен бери халкъынг 
сыйдамлап келген адет-тё-
ре, къылыкъ, хунер да анда 
бериледи. 

Маринаны аппасы Жан-
сюйланы Отайны жашы Да-
уутну аты тарых къагъытлада 
сакъланады. Кеси заманын-
да ол Сергей Миронович 
Киров бла шуёхлукъ жюрют-
генди. Анга къайын къызы 
Шахмырзаланы Сосли  этген 
жамычыны да ол бергенди 
саугъагъа. Ол оналты жы-
лында чыкъгъанды Октябрь 
революция берген игили-
клени жакъларгъа. Артда 
Акъ-Топуракъда эл советге, 
С. Буденный атлы артельге 
да таматалыкъ этип тур-
гъанды. Кёчгюнчюлюкден 
къайтханда да, Хушто-Сырт 
эл къурала туруп, анга тири 
къатышханды, «Заря комму-
низма» колхозну председате-
ли болуп да тургъанды. Кеси 
заманында Дауут Къызыл 
Жулдузну орденине да тий-
ишли болгъанды. 

Маринаны атасы Харунну 
уа устазла арасында 

танымагъан азды. Ол, Къа-
захстандан Ата журтха къайт-
ханлай,  Къабарты-Малкъар 
къырал университетни та-
рых-филология факультети-
ни малкъар-орус бёлюмюн 
бошагъанды. Урунуу жолун 
Хушто-Сыртда школда орус 
тилден бла адабиятдан устаз 
болуп башлагъанды. Бир ке-
секден аны школну директо-
ру этгендиле. Ызы бла Чегем 
райисполкомну халкъгъа би-
лим бериу бёлюмюнде мето-
дика кабинетни башчысына 

ётдюргендиле. Харун элде 
Маданият юйню директору, 
эл советни таматасы болуп 
да тургъанды. Методика ка-
бинетде ишлегенинде, Харун 
– сынамлы педагог – районну 
школларыны устазларын 
алчы методика бла ишлерге 
юйрете, окъутуу-юйретиу 
ишни ол заман излегенча 
къураугъа уллу къыйын сал-
гъанды. Аны адамлыгъыны 
юсюнден устазла, окъуучула 
бюгюн да айтадыла.

Окъуу ишде жетишимлери 
ючюн Харун «СССР-де 

халкъны жарыкъландырыуну 
отличниги» деген белгиге, 
талай махтау эм ыразылыкъ 
къагъытлагъа тийишли бол-
гъанды. Аны элге тамата 
этгенлеринде, жангыдан 
къурала баргъан элни газ, 
суу, башха керекле бла жал-
чытыугъа кече-кюн демей 
къайгъыргъанды, аны бла 
бирге билимин кётюрюуню 
да тюзге санагъанды: Къа-
барты-Малкъар къырал уни-
верситетни дагъыда эл мюлк 
факультетини зоотехния бё-
люмюн заочно окъуп бошагъ-
анды. Харуннга маданият 
жаны бла этген жетишимле-
ри ючюн  «Къабарты-Мал-
къар Республиканы мадани-
ятыны сыйлы къуллукъчусу» 
деген ат да аталгъанды. Ма 
аллай, хар нени да билирге 
сюйген, жамауат бла ишлеу-
ню тасхаларына тюшюннген, 
андан ыразылыкъ да алгъан 
адамны къызыды Марина. 

Айхай да, ол юйюнде устаз-
ны къыйынына, билим бери-

уге да таматала – анасы Ади-
кат бла атасы Харун, тамата 
эгечлери – къалай энчи кёз 
бла къарагъанларын кёрюп 
ёсмесе, башха сайлау да эте-
рик болур эди. «Сабийликден 
окъуна окъургъа бек сюйген-
ме. Атамы уллу библиотека-
сы болуучу эди, бюгюн да 
сакъланады. Ол юйретгенди 
окъууну татыууна, сабийлени 
сюерге да. Бюгюн  не же-
тишимлерим бар эселе да, 
атамы хакъы барды анда», 
– дейди Марина. 

Алай бла, ол жашауун са-
бийлеге малкъар тилден 

бла адабиятдан дерс бериу-
ге атап, Хушто-Сыртда школ-
ну бошагъанлай, 1988 жылда 
Къабарты-Малкъар къырал 
университетни орус-малкъар 
бёлюмюне киргенди. Аны 
бошагъынчы окъуна 1992 
жылда Хушто-Сыртда баш-
ланнган классланы окъутуп 
башлагъанды. 1998 жылда 

уа Байтуугъанланы Амушну 
жашы Рашит бла юйюр къу-
рап, Тёбен Чегемге кёчген-
ди. Анда алгъа орус тилден 
бла адабиятдан окъутуп тур-
гъанды, бусагъатда уа ана 
тилге кёчгенди. «Мен бери 
школгъа келгенде, мында 
директор Байтуугъанланы 
Мусабий эди. Бек ыразыма 
анга, мени таукел этгени 
ючюн. Бюгюн а таматабыз 
Сарбашланы Альбертди. 
Аны болушлугъу бла этиле-
диле бар жетишимлерибиз», 
– дейди Марина. 

Алай бла, ол школну бо-
сагъасындан устаз болуп 
атлагъанлы отуз алты жыл 
болуп келеди. Ол заманны 
ичине кёп тюрлю махтаугъа 
тийишли болгъанды Марина. 
Алай а: «Къыйынмыды тутхан 
ишинг?» – деген сорууума ол 
былай жууап береди: «Къый-
ын деп айталмам, алай а бек 
жууаплыды устазны иши. 

Бютюнда адабиятдан дерс 
берген. Нек дегенде анда 
алгъан билимлери, юлгю-
лери сабийлени дуниягъа, 
игиликге, аманлыкъгъа да, 
кёз къарамларын, къылыкъ 
хунерлерин къурайды, мил-
лет маданият бла, адет-тёре 
дегенча ёмюрлюк хазнабыз 
бла байламлы этеди аланы.

Бюгюн Марина юч окъуу 
китапха методикала ха-

зырлагъан устазладанды. 
Аланы барысын да белгиле-
генди КъМР-ни Жарыкълан-
дырыу эм илму министер-
ствосу. 

Дагъыда бир эсгертиу: 
«Инфоурок» деп, интернет-
проект барды Россейде. Аны 
математиканы устазы Игорь 
Жаборовский къурагъан-
ды. Анга къарагъанланы 
саны миллиондан озады. Ол 
проектге къатышып, кесини 
тинтиу-юйретиу статьяларын 
иеди Байтуугъанланы Мари-
на. Андан шагъатлыкъ, ыра-
зылыкъ къагъытла да алады. 
Аны бла бирге классифика-
циясын кётюрген курслагъа 
да сюйюп жюрюйдю. «Ана 
тилим – мени жаным, ду-
ниям» деген эришиуде аны 
жюриге айыргъанлары да 
бошдан болмагъанды. 

«Россейни устазы – 2020»  
эришиуде ол лауреатланы 
санына киргенди. Ары дери 
устазны Совет Союзну Жи-
гити Байсолтанланы Алимге 
аталгъан дерси энчи дара-
жагъа тийишли болгъанды. 
Бу дерсле кимни да эсинде 
къаллыкълары, окъуучула-

ны инсан къуралыуларына 
юлюш къошарыкълары кер-
тиди. Дагъыда ол республи-
каны, район ведомстволаны 
сыйлы къагъытларына, ди-
пломларына тийишли бол-
гъанды. 

Бюгюнлюкде миллетде 
ана тилибизни билгенле, 

анда оюмларын айталлыкъла 
аздан-аз бола баргъанда, ол 
жарсыула кёп тюрлю оюмла 
туудурадыла. Эрттеден бери 
да устазла бла байламлыкъ 
жюрютгеним себепли алагъа 
да дау айтылгъаны тасха 
тюйюлдю. Болсада, Марина 
Харуновнача, этген ишлерин, 
окъутхан сабийлерин сюйген  
устазладыла ана тилден бла 
адабиятдан окъутханла. Мен 
аны юсюнден жазсам да 
бюгюн, Марина Харуновна 
къайтып-къайтып ишчи тен-
глери Бечелланы Аминатны 
бла Жазаланы Жулдузну 
махтайды, аланы андан кёп 
сынамларын белгилей. Ол а 
аны тюзлюкню сюйгенине, 
ариу ниетли болгъанына, 
игилени сыйлай билгенине 
шагъатлыкъ этеди. 

Марина бла аны баш иеси 
Рашит Амушевич, школда 
физкультурадан устаз, эки 
къыз бла жаш ёсдюргендиле. 
Жанна ветеринар экспертиза 
жаны бла кюрешеди, Светла-
на уа, Москвада Щукин атлы 
театр университетни бошап, 
Къулийланы Къайсын атлы 
Малкъар  къырал драма те-
атрда ишлейди. Жашлары, 
кёп тюрлю илму-тинтиу эри-
шиуледе хорлап къууандыр-
гъан Олег, алыкъа школда 
окъуйду. 

МУСУКАЛАНЫ Сакинат.

Окъутуу ишге жангы излемлени тири кийире
Тёбен Чегемни шко-

лунда иги кесекни иш-
леген Байтуугъанланы 
Марина, Жансюйланы 
Харунну къызы, ал-
гъаракъда Къабарты-
Малкъарны Башчысы-
ны къолундан саугъа 
алгъанды, окъуучула-
рын олимпиадалагъа 
иги хазырлагъаны 
ючюн. Ол малкъар 
тилден бла адабиятдан 
окъутады. 

Къабарты-Малкъар  къы-
рал университетде окъуу 
юйле аралы академиялы 
байламлыкъны программа-
сы ишин башлагъанды. Бу 
жумуш мында экинчи кере 
Москвада халкъла аралы 
байламлыкъла къырал инсти-
тут (МГИМО) бла биргеликде 
къуралып бардырылады.

Бир ыйыкъны ичинде сту-
дентле бла окъуу юйню бирси 
келечилери бир бирлерине 
сынамларын юйретирикди-
ле: билим бериу эмда мада-
ният ызлы жумушлагъа къа-
тышырыкъдыла, усталыкъ 
жаны бла айныуну эм ахшы, 
ышаннгылы амалларына 
тюшюнюрюкдюле. Аны бла 
бирге уа Россейни регионла-
рына ырысхы жаны бла  къо-
шумчулукъ болурча этиуню 
юлгюсюн жарашдырыргъа 
юйренирикдиле.

Программаны къурагъан-
ланы мураты усталыкъланы 
энчиликлерине алгъадан 
тюшюндюрюуню айнытыу-
ду, окъуу юйлени энди бо-
шагъанланы иш бла жалчы-
тыуну, усталыкъ жаны бла 
ёсюуню жолларын излеудю. 
МГИМО-ну студентлерине 
уа ол академиялы сынам 
алыу, бюгюнлюкде жашауда 
изленнген, сурамлары уллу 
болгъан ызланы юслеринден 
билиу, Шимал Кавказны сей-
ирлиги, аны энчи маданияты 
бла шагъырейлениуню ахшы 
амалларындан бириди.

Тюбешиуню ачылыуунда 
уа КъМКъУ-ну битеулю жу-
мушла жаны бла проректору  
Мурат Гукепшоков сёлешген 
эди. Ол быллай жумушланы 
маданиятла аралы магъа-
насын, мурдорлу билимни 
тарихли дунияда къыйматын 
да айтханды.

– Бюгюннгю тюбешиу биз-
ни барыбызны да бирикди-
реди, биз бир уллу къырал-
ны–Россейни–инсанлары 
болгъаныбызны бютюнда 
белгилейди. Билим эмда, 
бетден-бетге тюбешип, бир 
бирни сынамына, ышаннгы-
лы амаллагъа тюшюнюу а 
хар заманда да адам улугъа 
магъаналы болгъанлай къа-
ладыла. Бу ыйыкъ бизни 
барыбызгъа да шуёхлукъну, 
кенгешиулени, окъуу юйле-

ни араларында ышаннгылы 
байламлыкъланы татыула-
рын ангылатырына ийна-
нама. Быллай тюбешиуле 
бизни университетлерибизни 
да айныуларына къошумчу-
лукъдула, – дегенди Мурат 
Гукепшоков.

МГИМО-ну студентле эмда 
окъуу юйню бошагъанла бла 
ишлеген управлениясыны 
таматасы Анастасия Войциц-
кая да байламлыкъланы был-
лай, бетден-бетге тюбешип, 
хар нени кеслери кёрюп эмда 
эшитип юйретиу жаны бла 
юлгюсюн ахшы жумушха са-
нагъанды. Быллай жыйылы-
уладан сора жаш тёлюню ке-
лечилери кеслерине шуёхла 
тапханларын да. Андан сора 
да, Къабарты-Малкъарны 
бай эмда сейир маданияты 
уа жашлагъа бла къызлагъа 
кёп жаны бла билимлерин, 
ангылауларын ёсдюрюуню 
ахшы амалы болгъанын да 
чертгенди.

МГИМО-ну ректоруну кен-
гешчиси Антон Подшивалов, 
жыйылыугъа видео амал бла 
къошула, тюбешиуге келген-
лени алгъышлагъанды. Ол 
быллай жумушла, жаланда 
жаш тёлюге неда окъуу юй-
лени таматаларына угъай, 
сынамны байыкъландыры-
угъа ахшы юлгю болгъанын 
белгилегенди.   Байламлыкъ-
ланы чеклеринде ол, андан 
сора да, КъМКъУ-ну келе-
чилерине жууукъ заманда 
Стамбулда боллукъ Окъууну 
бошагъанланы  иш бла жал-
чытыудан халкъла аралы 
конференциягъа чакъырыу 
берилгенин билдиргенди.

Москвадан келген къо-
накъланы окъуу юйюбюз бла 
шагъырейлендире, КъМКъУ-
ну усталыкълагъа алгъадан 
тюшюндюрюу иш жаны бла 
бёлюмюню таматасы Фати-
ма Тхазеплова университетни 
кючлю илму мурдору бар-
лыгъыны, анда онтёрт окъуу 
бёлюм ишлегенини, Минги 
тауну тийресиндеги билим 
бериу илму комплексини, 
тарыхлы бешинчи номерли 
дачаны юслеринден да ха-
парлагъанды.

Усталыкъны ёсдюрюу 
жаны бла иш къалай бар-
гъаныны юсюнден сёлеше, 

КъМКъУ-ну бу жаны бла 
бёлюмюню башчысы Ратмир 
Коцев «Карьералы маяк» 
къалай ишлегенин билдир-
генди. Андан сора да, иш бе-
риучюле бла  байламлыкъла-
ны, тарихли жангылыкъланы 
юслеринден айтханды.

– Биз ишибизни алай къу-
райбыз: алыкъа студентле 
окъууларын бошагъынчы 
окъуна иш бериучюле аланы 
ышаннгылы усталаны дара-
жаларында кёрюрча эмда 
кеслерине чакъырырча. Та-
рихли болумла уа бизни бла 
байламлыкъ жюрютген иш 
бериучюлеге жашланы бла 
къызланы къаллай жетишим-
лери барлыкъларын кёрюп 
турурча онгланы къурайды-
ла. Бизге да ол окъуу про-
граммаларыбызны бюгюнн-
гю излемлеге тийишлиликде 
жарашдырыргъа ахшы амал 
болады, – деп ангылатханды 
Ратмир Коцев.

Андан тышында да, тюбе-
шиуню кезиуюнде къонакъ 
жашлагъа бла къызлагъа 
окъуу юйюбюзде болгъан 
студент биригиулени юсле-
ринден хапар айтылгъанды, 
аланы сорууларына жууап-
ла да берилгендиле. Бел-
гиленнгенича, тюбешиуню 
программасы окъуу-билим 
эмда маданият ызлы жыйы-
лыулагъа байды. Энди алда 
къонакъланы: «Россейни 
регионларына ырысхы жаны 
бла къошумчулукъну юлгю-
сю» деген кейс-оюн, тарыхлы 
бешинчи номерли дачагъа 
жолоучулукъ, университетни  
битеу да бёлюмлери бла, 
ала бла бирге уа миллет 
маданият аралары бла да, 
шагъырейлениу сакълайды.

Андан сора да, къонакъ-
ла КъМКъУ-ну Минги тауну 
тийресиндеги окъуу-илму 
арасына барлыкъдыла. Мал-
къарлыланы бла къабарты-
лыланы маданиятлары бла 
шагъырейлене, тепсеулеге 
къарарыкъдыла эмда макъ-
амлагъа тынгыларыкъдыла. 
Айхай да, къонакъбайла, 
адетде  болуучусуча, кесле-
рини къонакъларын тёрели 
миллет аш-суу бла да сый-
ларыкъдыла.

ТРАМЛАНЫ Зухура 
хазырлагъанды.

КъМР-ни Урунуу эмда 
социал къоруулау мини-
стерствосундан билдир-
генлерине кёре, быйыл 
республикада 5,5 мингден 
артыкъ юйюрге сабий сад 
ючюн  тёлеген ахчаларыны 
бир кесеги къайтарылгъан-
ды. Аллай болушлукъ са-
бийлери къырал неда му-
ниципал учреждениялагъа 
жюрюгенлеге  этиледи. 

 Алай бла жылны башын-
дан бери сагъынылгъан 
ахча сегиз мингден аслам  
сабийге тёленнгенди. Са-

улай алып айтханда, аны 
ёлчеми 65 миллион сомгъа 
жетгенди. 

Аны бла бирге буруннгу 
жылдан бери Къабарты-
Малкъарда кёп сабийли 
юйюрлени садик ючюн 
хакъны арталлыда тёле-
мезге эркинликлери бар-
ды. Башхаланы юслерин-
ден айтханда, юйюрню 
айгъа файдасы регионда 
жашау этерге жетерик ах-
чаны эм аз ёлчемине жет-
месе, тёлеген хакъларын 
къайтарыргъа  боллукъду-

ла. Аллай кезиуде къырал 
биринчи сабий ючюн ахча-
ны – 20 процентин, экин-
чисине уа 50 процентин 
къайтарады. 

Эсге сала айтсакъ, тий-
ишли заявленияны жа-
шагъан жерлеринде Къы-
рал эм муниципал жумуш-
ланы тамамлагъан эмда 
Урунуу, иш бла жалчытыу 
эм социал къоруулау ара-
лада берирге боллукъду. 

КУРДАНЛАНЫ
Сулейман. 

Кёп сабийли юйюрлеге къайгъыра

Бир бирни ахшы сынамына тюшюне

 Билим

КъМР-ни Саулукъ сакъ-
лау министерствосундан 
билдиргенлерича, арт за-
маннга дери республи-
каны Онкология диспан-
серинде жылгъа 8 бийик 
технологиялы операция 
этилгенди. Бюгюнлюкде уа 
аланы саны 140-гъа  жете-
ди неда 17,5 кереге ёсюм 
эсленеди.   

Быллай ахшы тюрле-
ниулеге жангыртыу иш  
дайым бардырылгъаны, 
ол санда бюгюннгю амал-
ла хайырланылгъанлары 
себеплик этгенди.  Сёз 
ючюн, араны  «Онкология 
ауруулагъа къажау туруу» 
федерал проектге кёре 
мюлк-техника мурдорун 
игилендириу жаны бла 
аслам иш этилгенди, иги 
кесек жангы оборудова-
ние  да алыннганды. Ол 
а  операцияланы тынгылы 
эм саусузлагъа да  къор-
къуусуз болурча этерге 
болушурукъду. 

Болсада тийишли кадрла 
болмай, ишни жетишимли 
бардырыр амал жокъду. 
Аны себепли бусагъатда 
диспансерде  федерал 

аралада ишлеп тургъан 
сынамлы специалистле  
уруннганларын да белги-
леп айтырчады.  Хирургия 
болушлукъну тирилтирге 
да кёбюсюнде аланы  кюч-
лери  бла онг табылгъанды.  

Сагъынылагъан жангы 
амалланы тизмесинде  ви-
деоэндоскопия да магъа-
налы жерни алады. Нек 
дегенде бусагъатда опе-
рацияланы асламысы аны 
болушлугъу бла бардыры-
лады. Андан сора да, мало-
инвазив технологияланы 
себеплиги бла саусузгъа 
азыракъ заран жетеди эм 
ол къысха заманда аягъы 
юсюне турурча  болады. 

Эсге сала айтсакъ, энди 
жерлешлерибиз  бийик 
технологиялы операция-
ла этдирир ючюн, башха  
регионлагъа бармай, ке-
сибизде болушлукъ алал-
лыкъдыла. Алай эсе уа, 
иги кесек адамны жашауун  
сакъларгъа эм саулукълу 
жашаугъа къайтарыргъа  
къолдан келликди. 

МАГОМЕТЛАНЫ
Сулейман. 

Озгъан шабат кюн  КъМР-
ни Башчысы Казбек Коков-
ну буйругъу бла республи-
каны Табийгъат байлыкъла 
эмда экология министер-
ствосу «Россейни суула-
ры» акцияны чеклеринде 
субботник бардыргъанды. 
Ол черекни, кёллени жагъ-
аларын эм шауданланы 
тийрелерин  кир-кипчикден, 
къалгъан-къулгъанладан, 
чырпыладан тазалар му-
рат бла къуралгъанды, деп 
билдириледи КъМР-ни Та-
бийгъат байлыкъла эмда 
экология министерствосуну 

пресс-службасындан. 
Бу жол анга КъМР-ни та-

бийгъат байлыкъла эмда 
экология министри Шауа-
ланы Илиясны башчылыгъ-
ында ведомствону, табийгъ-
атны сакълау бла байламлы 
болгъан организацияланы 
келечилери, волонтёрла эм 
огъурлу ишге уллу кёллюлюк 
этмеген жерлешлерибиз 
да къатышхандыла. Ала,  
бирлешип, Нальчик сууну 
Осетин орамдан Идаров 
атлы орамгъа  дери кесегин 
кир-кипчикден бла зыбыр 
къалгъан-къулгъанладан 

тазалагъандыла.
Саулай алып айтханда, 

«Россейни суулары» акция  
къудуретни, суу байлыгъы-
бызны сакълау бла чекленип 
къалмайды, жаш тёлюню 
экологиягъа сакъ болургъа 
юйретиуге да уллу къошум-
чулукъ этеди. Аны бла бирге 
аны кезиуюнде хар адамгъа  
кеси сюйген жерни тазалар-
гъа онг береди. Андан сора 
да, тёгерек-башны къудуре-
ти, къыралны суу байлыгъын 
кёрюрге эм аны келир тёлю-
леге сакъларгъа кереклисин 
жамауатха эсгертеди.

Саулукъ

Жетишимни ёзеги – шёндюгю 
амалланы хайырланыу

Изеу

Суу жагъала тазаланадыла



САЙЛАУУ
Озгъан ёмюрню 20-30-чу жылларын-

да къыралда маданият жанына бек уллу 
эс бёлюннгенди. Школлада, башха окъ-
уу мекямлада да театр кружокла ачыл-
гъандыла, халкъ сахна оюнлагъа сюйюп 
къарагъанды. Кеслерин сахнада кёрген 
жигитлеге ушатып, аман къылыкъла-
рын тюзетирге, кёзге ариу кёрюнюрге 
сюйгенлени саны ёсе баргъанын, театр 
искусствону кючю алай уллу болгъа-
нын кёрюп, къыралны оноуда сюелген 
адамлары миллет театрланы къураугъа 
киришгендиле. 

Аны бла байламлы, республиканы 
оноучулары Москва бла келишип, 1935 
жылда Къабарты-Малкъаргъа ара ша-
хардан белгили режиссёр, ГИТИС-ни 
профессору Илья Судаков комиссия 
бла келип, А.Луначарский атлы театр 
институтда малкъар студияда окъургъа 
деп, отуз жаш адамны сайлагъанды. 
Кючмезланы Шарифа аланы арала-
рында болгъанды.

Ол 1916 жылда Холамда туугъанды. 
Сабий заманында окъуна тепсерге, 
жырларгъа сюйгенди. 30-чу жыллада 
маданият жаны бла къыралны излем-
лерин бардыра, хар бир элде клубла 
ачылгъандыла, школда да, алада да 
оюн-жыр коллективле ишлеп баш-
лагъандыла. Аллай ишле Холамда да 
баргъандыла. Шарифа алагъа тири 
къатышханды. 

Эл драмкружоклагъа деп, гитче, 
къысха сахна оюнчукъланы школлада 
устазла кеслери, ол заманда къалам ал-
гъанла Шахмырзаланы Саид, Гуртуланы 
Берт, Этезланы Омар, сора, аланы эни-
клеп, сабийле кеслери да жазгъандыла. 
Ол ууакъ оюнла, кюзгюге къарагъанча, 
малкъарлыланы жашау болумларын, 
къайгъыларын, къууанчларын сахнагъа 
чыгъарып, кёп затны юсюнден оюм 
этдиргендиле. Аны бла бирге уллу театр 
санатха жол ызлагъандыла. Шарифаны 
сахнагъа сюймеклиги ол заманлада 
окъуна башланнганды. 

Аны юсюнден Маммеланы Ибрагим 
«Малкъар театр» деген китабында 
былай эсгере эди: «Шарифа гитче-
лигинде окъуна артист болуп ойнаучу 
эди. Ол атасыны чубур тончугъун чюйге 
айландырып, аны чырпа бёркюн терен 
кийип, кёмюр бла кесине мыйыкъла 
этип, сакъалча бояп, юйдегиле билмей 
тургъанлай, терезе бла юйге секирип,  
неда бир отоудан бирине кирип, теп-
сей, адамланы жубатыучу эди. Аланы 
къоншуларында абадан адамла окъуна 
жети-сегизжыллыкъ Шарифаны ой-
нагъанына къараргъа келиучю эдиле…»

ЛЕНИНЧИ ОКЪУУ 
ШАХАРЧЫКЪДАН – ГИТИС-ге

1934 жылда Ленинчи окъуу шахар-
чыкъда театр ишлеге юйретген студия 
ачылгъанды. Шарифа ары сюйюп бар-
гъанды. Алай анга анда кёп окъургъа 
тюшмегенди – 1935 жылда москвачыла 
артистлеге окъургъа жаш адамланы 
сайларгъа дегенде, ол ишни Ленинчи 
окъуу шахарчыкъдан башлагъандыла. 
Илья Судаков къысха сынау оюнда Кюч-

мезланы Шарифаны фахмусун кёрюп, 
аны студиягъа алгъанды. 

Нальчикден ары жол танымагъан 
къызлагъа бла жашлагъа Москвада 
жашау тынч болмаса да, сейир а кё-
рюннгенди. Луначарский атлы театр 
институтда беш жыл окъуп, жаш адамла 
кёп затха юйреннгендиле. Анда атлары 
дуниягъа айтылгъан устазлагъа, уллу 
артистлеге, белгили режиссёрлагъа 
тюбегендиле, сахна санатны тасхала-
рын билгендиле. Керти да, ол биринчи 
профессионал студияда окъугъанланы 
къайсын алып къарасанг да – фахму 
череги! Алай болмаса, чакъырмаз 

эдиле бизни студентлерибизни ол ке-
зиуде алыннган «Александр Невский», 
«Волга, Волга» деген кинофильмлеге 
къатышыргъа. 

Сахна нёгерлерини къайсы да белги-
легенди студент оюнлада Кючмезланы 
Шарифаны фахмусун. Аны Москваны 
театрларына да чакъыргъандыла. 

ТЕАТРНЫ КЪУРАМЫНДА
1940 жылда октябрь айда Москвада 

окъугъан биринчи студия, ана тилге 
Къулийланы Къайсын кёчюрюп, юч 
диплом спектакль бла къайтханды: 
Лопе де Веганы «Къой шауданы» 
(патчахлыкъ ючюн кюреш); Всеволод 
Ивановну «Бронепоезд 14-69» (Узакъ 
Востокда граждан уруш); Мольерни 
«Скопенни хыйлалары» (хыйлачы 
Скопен, къартланы алдап, ачхаларын 
алады, жууапха тартылгъанда уа, ёле 
тургъанча этип, кечгинлик алады). 
Малкъар халкъны профессионал мил-
лет театрны иши бу юч сахна оюн бла 
башланнганды.

Москвада «Къой шаудан» деген 
диплом спектакльни кёргюзтгенде, 
анга къарагъанла бизни биринчи ар-
тистлерибизни ойнагъанларын кёрюп, 
сейир этгендиле. «Вечерняя Москва» 
деген газетде аны юсюнден жаза, 
театр критик И.Шинник бу тау элледен 
келген жашланы бла къызланы сахна-
да кеслерин жюрютюулерине, фахму 
хунерлерине бийик багъа бергенди. 
Шарифаны юсюнден а статьясында: 

«…Кючмезланы Шарифа уа кёпню 
кёрген ара шахарчы къараучуланы 
кесини жангылыгъы бла, фахму кючю 
бла сейирге къалдыргъанды. Лопе де 
Веганы «Къой шауданында» Лаурен-
сияны ролюн ойнай, ол Ермолованы, 
аны фахму бийиклигин къатлагъанды», 
– деп жазгъанды. 

Нальчикде 1940 жылда 26 октябрьде 
профессионал малкъар театр Лопе де 
Веганы «Къой шауданы» бла биринчи 
театр сезонун ачханда, анга къараргъа 
келгенлени араларында халкъыбызны 
къууанч, къыйын кюнлерини да жыр-
чысы Мечиланы Кязим болгъанды. 

Ол  Шарифаны оюнуна  бийик багъа 
бергенин эсгередиле.

Ол  Кючмезланы Шарифаны на-
сыплы заманы эди. Дуния башында 
жангыз болгъан малкъар театрда иш-
лей, сюйген сахнасында ойнай, къара-
учуланы ыразылыкъларын эшите, кёре, 
Афашокъаланы Ибрагим бла бир юйюр 
къурагъан кезиую. Ол жюрек ырахат-
лыкъ кёпге созулмагъанды…

УРУШ ЭМДА 
КЁЧГЮНЧЮЛЮК ЖЫЛЛА

Уллу Ата журт уруш башланнганда, 
таулу труппаны артистлерини кёбюсю 
урушха кетгендиле. Болсада тиширыу 
артистле ишлерин къоймагъандыла. 
Шахарда госпитальлада жаралы сол-
датлагъа жюрюп, Прохладнада окопла 
къазгъанлагъа барып, орус тилде бир 
актлы пьесачыкъланы салып, спек-
такльле кёргюзте, назмула окъуп тур-
гъандыла. Немислиле бери жетгенлей, 
ол иш да тохтагъанды. Шарифа баш 
иесини юсюнден къара къагъыт алып, 
къолунда къагъанакъ сабийчиги бла 
къалгъанды. 

Ызы бла  кёчгюнчюлюк къыямасы 
келип, жангыз жашчыгъы анда ёлгенди. 
Жашау тохтап къалгъанча, алай ачы 
кезиу эди ол Шарифагъа. Ата журту 
узакъда, сюйгенлери дунияларын алы-
шып, юйюр чырагъы ёчюлюп… 

Алай болуп тургъанда, аны Къыргъыз 
драма театргъа ол заманлада анда 
маданият министерствода ишлеген, 

ГИТИС-де биргесине окъугъан Рахай-
ланы Исмайыл чакъыргъан эди. Ол 
жыллада да Шарифаны жашау бла 
байлагъан жаланда сахна болгъанды.

ТАНГ ЖАРЫГЪАН КЮН
1957 жылда малкъарлыла кёчгюн-

чюлюкден къайтханда, октябрь айда 
малкъар театрны жангыртыуну юсюн-
ден жыйылыугъа бир къауум артист 
бла бирге Кючмезланы Шарифа да 
чакъырылгъан эди. Артистле бу къайгъ-
ырыугъа бек къууаннгандыла. Респу-
блика театрны атына Малкъар деген 
сёзню къошаргъа деп, ол кюн алай 
оноу этилди. 1957 жылда 1 ноябрьде 
малкъар труппа ишлеп башлагъанына 
Шарифа бек къууаннганды. Тас болгъан 
насыбы къайта тургъанча, жангыдан 
жарыгъанды. 

Кёчгюнчюлюкден къайтып, миллет 
труппа къуралгъанда, ала биринчи Бо-
ташланы Иссаны «Таулада танг жарый-
ды» деген пьесасына кёре спектакль 
салгъандыла. Къараучулагъа аны 1958 
жылда 9 апрельде кёргюзтгендиле. Бу 
спектакльде Кючмезланы Шарифа 
къарт Кябаханны ойнагъанды. Аны 
юсюнден Маммеланы Ибрагим: «Къарт 
Кябахан, акъ къазакъла кесип къолуна 
берген чач эшмесин алып: «Кёреми-
сиз, жамауат?!» – деп чыкъгъанында, 
кёпле кёз жашларын сюрте къарай 
эдиле», – деп жазады. Ол а онючжыл-
лыкъ сюргюн окъуна керти фахмуну 
сындыралмагъанын, бюгалмагъанын, 
ёлтюралмагъанын кёргюзтген шагъат-
лыкъ эди.

СПЕКТАКЛЬЛЕ БЛА  РОЛЬЛА
К.Хетагуровну «Фатима» деген по-

эмасына кёре жарашдырылгъан спек-
такльде Шарифа жашауну сюйген, 
кимни да ариу сёзю бла жапсарыргъа 
ашыкъгъан Каширханны ойнагъанды. 
Оюннга къарагъанла, барысындан да 
айырып, аны хунерин махтагъандыла, 
ишлеген сыфатын бийик жетишимли 
этгенин, аллай актриса бла къайсы театр 
да ёхтемленирик эди деп, къайтып-
къайтып чертгендиле. 

Шарифа дагъыда Жантууланы Ис-
саны «Анала бла балала» деген дра-
масында Фердауусну, Боташланы Ис-
саны «Солтанны къадары» драмасында 
Кабасарайны, Къайсынны «Барды 
дунияда сюймеклик» деген драма-
сында Гурмаханны, Мольерни «Жорж 
Данденде» Анжеликаны, Гольдонини 
«Къонакъ юйню иесинде» оюнчу Мирон-
долинаны, «Къанлы тойда» къызгъанч, 
сёзчю, къаугъачы Фаризатны, Гогольну 
«Ревизорунда» Фёкла Ивановнаны, 
«Бронепоезд 14-60» дегенде Настюш-
каны, «Айыу улу Батырда» харам ниетли 
бийчени, башха рольланы да ойнагъан-
ды. Аны сахнада къурагъан сыфатлары, 
бирча фахмулу ишленселе да, бир бирге 
чыртда ушамай эдиле. Ол а фахмуну 
энчи белгисиди. 

Халкъ сюйген актриса Кючмезланы 
Шарифа 1986 жылда ауушханды. 

МУСУКАЛАНЫ Сакинат.

Итиниулюк 

Тин байлыгъыбыз

Жети атагъа дери санаргъа...
Бурун заманда къарачайлылада бла малкъарлылада къызны эрге бергенде, жашха къатын 

алгъанда жууукълукъну эки жанындан да жети атагъа дери тергегендиле. Къаршы жууукъгъа 
къатышыуну дурус кёрмегендиле. Ол эмда башха адетибиз – келинни тил тутханы – къалай 
сакъланнганларыны юсюнден Россейни Илмула арасыны Гуманитар тинтиулени  Къабарты-
Малкъар институтуну къарачай-малкъар фольклор бёлюмюню илму къуллукъчусу Локия-
ланы Жаухар  оюмун билдиреди.

  Жерлешлерибиз тышында

Журтун кенгден жарытхан жулдуз

Аубекир юйюрю бла 1958 жылда 
Кавказгъа къайтып келеди. Холодный 
Родник элде тохтайды. Сагит а анда се-
гиз классны тауусады. Школда окъугъ-
анда, химиягъа бла биологиягъа аслам 
эс бургъанды. Бу дерслеге сюймеклиги 
окъутхан устазлары бла байламлы эди.

– Бизни Счастливое элни орта мек-
тебинде окъутхан устазла не жаны бла 
да юлгюге тийишли адамла эдиле. Би-
лимлери – терен, адамлыкълары – уллу. 
Сабийледен заманларын аямагъан, 
иш кёллюле. Аллай адамланы къолла-
рында сабий аман окъуяллыкъ тюйюл 
эди. Школну директору уа, Чагъарланы 
Зулкъарнайны жашы Ханапий, бир да 
болмагъанча огъурлу адам болгъанды. 
Асыры ариу сёлешгенден, анга тынгы-
лап турлугъунг келе эди. Орус тилден 
а Къанаматланы Нина Сюлеменовна, 
физикадан Сорокин Павел Сергеевич, 
химиядан Тамара Ивановна Кравцова 
дерс бергендиле. Барысы да сабийле-
ден билимлерин, заманларын аямагъ-
ан устазла болгъандыла – деп, Сагит 
Аубекирович устазларын тансыкълап 
эсгереди. 

Жашау жолуна усталыкъ сайлагъаны-
ны юсюнден а ол былай айтады: «Къыр-
гъызда тургъаныбызда, андан къайтхан 
жылларыбызда да адамла кёп ауруй 
эдиле. Анамы анасы да кёп ауругъанды. 
Аланы инжилгенлерине къарап, кесим 
да бек къыйналып тургъанма. Ол за-
манлада окъуна акъыл этген эдим док-
тор болургъа. Жарсыугъа, аммам мен 
доктор болгъунчу дуниядан кетген эди».

Ол муратын жаш дайым эсинде 
тутханды. Школну бошагъандан сора 
Новосибирск шахаргъа барады. Бирге-
сине тёрт къарачай жаш да бар эдиле. 
Институтха жангызда Сагит тюшдю. 
Анда устазла элли жашны химиядан 
билимине энчи эс бурадыла. Аны юсюн-
ден окъуу юй чыгъаргъан газетде да 
жазылгъанды. 

Къауум жылдан жаш институтну 
медицина бёлюмюн тауусады. Сора, 
билимин андан ары ёсдюре, интерна-
турагъа киреди. Ол кезиуде аны аскер-
ге чакъырадыла. Ол Новосибирскде 
къуллукъ этеди. Анда да багъыу ишни 
бардырып, госпитальда операциялагъа 
да къошулуп тургъанды.

Анда да иги сынам алады.  Аскер 

къуллугъун бошар заманнга Новосибир-
скде хирургланы кенгешлери болады. 
Хапа улун да ары чакъырадыла.Ол 
жыйылыуда Россейли кардиохирургия-
ны тамалын салгъан адамладан бири, 
инкубацион наркозну автору Евгений 
Николаевич Мешалкин да болгъанды.

– Жыйылгъанла анга иги да къулакъ 
салып тынгылай эдиле, хар айтхан 
сёзюн ычхындырмай. Ол сёлешип бо-
шагъандан сора, мен анга къауум соруу 
бердим. Жыйылыудан сора уа, кесине 
чакъырып: «Менде ишлерге сюемисе»,-
дейди. Ол манга уллу сый эди, олсагъ-
атлай ыразылыгъымы билдирдим,-деп 
эсгереди Сагит Аубекирович.

Алай бла Сагит Къан тамырла бла 
байламлы тинтиуле бардыргъан инсти-
тутда гитче илму къуллукъчу болуп иш-
леп тебирейди. Академик Мешалкинни 
къолунда ишлегенлени билимлерин, 
сынамларын да ёсдюрюр ючюн, инсти-
тутну битеу бёлюмлеринде уруннганды-
ла. Сагит да аланы барысын да ётгенди, 
хар биринде да кесин сынагъанды. Ол 
кезиуде медицина илмуланы кандида-
ты, доктору да болады.

2006-2011 жыллада институтну ил-
му-къурау бёлюмюню таматасы болуп 
тургъанды. Анда ишлеген кезиуде эки 
мингден артыкъ адамны жюреклерине 
операция этгенди. Аны хапары Россейни 
башха жерлерине да жайылгъанды. 
Жюреклерине операция этдирирге анга 
жер-жерледен келип тебирейдиле.

Алай эте айла, жылла оза, Сагит 
ишлеген жеринде атын иги бла айтдыр-
гъанды, эм иги специалистледен бирине 
да саналгъанды.

 Уста хирургну аты журтунда да белги-
ли болгъанды. Жюреклеринден къый-
налгъан кёп жерлешлери анга барып, 
аурууларын унутуп, жашаугъа жангы 
кёзден къарап, къайтып турадыла. Кёп 
болмай белгили назмучу Хубийланы 
Халит Новосибирскге барып, Сагитге 
операция этдирип къайтханды. Ушагъ-
ыбызда ол былай айтханды: «Чынтты 
доктор деп Сагитчагъа айтыргъа ке-
рекди. Ишини да устасы, ауругъанла 
ючюн жарсый да билген огъурлу адам. 
Къатынга келип, ушакъ этип кетсе, ке-
синги саппа-сау болгъан сунуп къояса. 
Аны сёзю да дарманды».

Сагит Халитни жюрегине эки опе-

рация этгенди. «Энди асыры женгил 
болгъанымдан, майданнга чыгъып, 
чабарыгъым окъуна келеди», – деп 
къошады Хубий улу. Кёп болмай ол 
Хапа улугъа жоралап жыр жазгъанды. 
Газет окъуучуларыбызны да шагъырей 
этейик аны бла.

ДОКТОР САГИТГЕ
Жарты ёмюрден аслам ишлейди
Сибирьде уллу шахарда.
Хар бир инсаннга тамам излейди
Кёлюне жетип жазаргъа.

Минг-минг жюреклеге жарып 
                                      къарагъанд,
Жангыдан «ишлей къаланы».
Ненча адамгъа Сагит жарагъанд?
Билмейди санын аланы.

Къарап, аурууну туура биледи,
Инжилген мутхуз къарамгъа.
Жюрек къылланы уста эшеди,
Къайтара саулукъ адамгъа.

Хар бир адамны билип жарсыуун,
Баргъаннга аны къолуна,
Билген билимин, салып къарыуун,
Жарагъанд Сагит халкъына.

Жюзле баргъанда бизден къолуна
Тапмайын излеп мадарны.
Багъып, барысын бургъанд онгуна,
Уллуду кючю къадарны.

Кёрюп атадан, врачла болгъанла,
Билимли уста жашлары.
Халкъдан бюсюреу эм сый тапханла,
Белгили болуп атлары.

Жашау кезиуде къапхан къураса да –
Тюзлюкню терен кёреди…
Узакъ шахарда жашап турса да,

Халкъы бла жаны биргеди.

Илму ишлеге этед башчылыкъ,
Тапханлай сыйын ишинде.
Заман бузмагъанды, уллуд 
                                          адамлыкъ
Бюгюн да аны юсюнде!

Иги шартларын, халкъны тюз сыйын,
Жайгъанды саулай Сибирьге.
Доктор Сагитни уллу къыйынын
Керекди миллет билирге.

Хурмет къангадан къарайды сураты,
Ышара жарыкъ къарамы.
Хапа улуну толсун мураты,
Чарпымай, юйю, адамы.

Юйюрюню юсюнден айтханда, Сагит-
ни юч жашы барды. Рустам медицина 
илмуланы кандидатыды. Новосибир-
скде ультразвук жорукъ бла жюрекге 
бакъгъан белгили врачладан бириди. 
Тимур да атасы ишлеген институтда 
урунады. Жюреклеге операция этген 
белгили хирургладан бириди. Медицина 
илмуланы кандидатыды.

Ючюнчю жашы Расул Новосибирскде 
экономика факультетни тауусханды. Бу-
сагъатда Москвада жашайды, халкъла 
аралы фирмагъа башчылыкъ этеди. 

Сагитни жети туудугъу да барды.  Юй-
дегиси уа Эдиланы Адрахманны къызы 
Лиза Новосибирскде устаз болуп ишлеп 
тургъанды. Сабийле ёсе тебирегенде,  
ишин къоюп, алагъа къарагъанды.

Къарачайлы къарындашыбыз, жур-
тундан узакъгъа барып, анда жашау 
къурап, атын иги бла айтдырып келеди. 
Мындан арысында да, саусузлагъа 
жарай, кёп жылланы хайырлы урунсун!

ОСМАНЛАНЫ Хыйса.

СЫЛТАУ НЕДЕДИ?
Алгъын жети атагъа дери санамай, жууукъ-

лукъ алмагъандыла таулула. Андан сора да, 
миллетде бир тукъумну адамларына юйюр 
къураргъа жарамагъанды эм акъылбалыкъ 
жыл саннга жетген хар адам жети атагъа 
дери санаргъа борчлу болгъанды.

Ислам динде «жети атагъа» дери тергеу 
деген ангыламгъа эс берилмегенди. Ба-
рыбыз да билгенден, бир-бир муслийман 
къыраллада  экиге айланнган жууукълагъа 
да байлашыргъа эркиндиле. Заман бара-
баргъан чакъда динде, адет-тёрелерибизде 
да тюрлениуле бола барсала да, халкъыбыз-
да жети атагъа дери жууукълукъну сакълау 
эрттеден келеди, аны къанына киргенди. 
Бюгюнлюкде бу тергеу  къаты сакъланмаса 
да, миллетде жууукъну тута, жюрюте билиу 
сыйлыгъа саналгъанлай къалгъанды. 

Миллет фольклорну тинтген заманда, 
«жети ата» деген сёз тутуш миллетни ал-
гъышларында, къаргъышларында да дайым 
тюбейди. Сёз ючюн, адам айырма алгъыш 
этерге сюйген заманда: «Жети атагъа дери 
чагъып, онгуп жашаргъа Аллах буюрсун!» 
неда бир бек ачыуланнганда: «Жети атанга 
да налат болсун!» – дегендиле.

Даулашсыз, бюгюнлюкде, жети атагъа 
дери санамай, миллетде къыз да беребиз, 
келин да алабыз, жууукълукъ жюрютюу да 
экиге-ючге айланып эм къаршы тукъумла-
ны тергеу бла чеклене барады. Алай бол-
сада миллетде юйюр жашауну даражасы 
тасланнганды дерге жарарыкъ тюйюлдю, 
халкъыбыз, бурун заманладача, ёсюп келген 
тёлюню юй-кюн болурун излейди.

ТИЛ ТУТУУ 
Къарачай-малкъар миллетде жангы ке-

лин къайынларыны юйюнде таматала бла 
бир ауукъ заманны сёлешмей тургъанды. 
«Тил тутуу» деген адет теренден келеди, 
юйюрде жангы адам абаданланы сыйлап, 
аладан тил тутаргъа, атларын букъдурургъа, 
сёлешгенде, къарамын энишге этерге, сор-
масала, ушакъгъа къошулмазгъа кереклисин 
белгилейди.

Бу адет миллетде ахырысы бла тас бол-
магъанды. Алай аны, бурун заманладан 
къалгъан жорукъладан бирине, тиширыуну 
баш эркинликлерине чек салгъан, къысыу-
лукъ этген затха санау тюз тюйюлдю. 

Адетни тюз ангылар ючюн, ол алгъын 
къаллай жер алгъанын тохташдырыргъа, 
тил тутуп, жангы келин юйюрню адамлары 
бла къалай келишгенин, анга юйюрде сё-
леширге эркинлик бериуню магъанасын да 
ачыкъ этерге тийишлиди. Бюгюнлюкде сахна 
оюнлада кёргюзтюлген эмда  юйюрде таурух 
халда сакъланнган адетни магъанасын та-
рых жазмалада шартладан айыра билирге 
керекди. 

Тил тутуу келин таматаланы бла кичилени, 
эр кишини бла тиширыуну, жууукъ-ахлуну 
араларында, жангы жууукъ юлюш бла  кесин 
къалай жюрютюрге кереклисин кёргюзтеди. 
Адамгъа сый бере билиу  юйге  атлап кириу-
де, аш къанга артында жер сайлай билиуде, 
абадан бла ёрге къобуп саламлашыуда эм 
сабыр, оюмлу сёлешиуде кёрюнеди. 

Малкъарлылада, къарачайлылада, дюгер-
лиледе да болгъан фольклор-тарых матери-
алланы келишдиргенде, алада бир-бирде 
келиннге къайын атасындан, башха абадан 
къайынларындан сау жашауун тил тутаргъа 
тюшгени ачыкъланады. Сора анга саугъа бла 
тил ачдыргъандан сора, сёлеширге эркинлик 
бериледи. Бу адетни кавказ миллетледе бир 
бирге ушагъан жерлери асламдыла, болсада 
башхалыкълары да тюбейдиле.

Тил тутуугъа юйюр жашаудан бир жанын-
да болгъан затхача къараргъа жарамайды. 
Келин уллу юйюрде оноуланы, тилеклени, 
хапар билдириулени эшитмей болмагъанды, 
сора, тюзюнлей сёлешмесе да, сорлугъун, 
айтырыгъын билдирирге амалы болгъанды: 
айтырыгъын кичи къайынларына, сабийлеге 
неда башха тиширыулагъа билдиргенди, кё-

зю-къашы, къолу бла кёргюзтгенди. Бу адет 
къайынлагъа намыс этилгенни белгисиди.  

Къоншу-тийре, жууукъ-тенг келинни сёз 
айыртлай билгенине уллу ыспас этгендиле. 
Тилин ачдырсала да, жаш келин абаданланы 
ауузларына чапмай, сабыр, лакъырдасыз 
сёлеширге, кесин намысына ушагъанча да-
ражалы жюрютюрге керек болгъанды. 

НАМЫСНЫ БАГЪАСЫ – САУГЪА
Келинни юйюрню адамларыны барысын-

дан да къайын атагъа уллу сый бергенин эн-
чилерчады. Къарачай-малкъар миллетде эр 
кишини сыйы не заманда да уллу болгъанды 
эм хар таулу юйюрню керти даражасы анга 
намыс этиу бла белгиленнгенди. Къайын 
ана бла хал аз башхаракъ болгъанды, ан-
дан, къайын къыздан да юй жумушланы 
тамамлагъан заманда сёлешмей тургъан 
къыйыныракъ эди. Болсада келин, адамланы 
арасында къайын анасына  намыс этип, тил 
тутханды, энчи хурметин кёргюзтгенди, ауу-
зуна чапмай, къарамын букъдуруп,  сабыр, 
салкъын халда жюрютгенди. 

Тил тутуу келинни сёлешдириу адет бла 
бошалгъанды. Юйюрню къаршы жууугъу, 
абадан адам келиннге эркинлик бергенден 
сора, келин да, келиннге да саугъа этерге, 
аш-азыкъ къанга къураргъа, аны бла бирге 
къууанчлы къууумну белгилерге болгъан-
дыла. 

Фольклористика жаны бла келиннге 
сёлеширге эркинлик берилген заманда 
айтылгъан сёзлени магъаналарына да эс 
бурурчады. Ала алгъыш формада халкъны 
ауузунда эркин жюрюгендиле эм аланы 
асламысын жангыдан тизип айтхан къыйын 
кёрюннгенди, нек дегенде хар алгъыш айтхан 
адам аны болумгъа кёре жарашдыргъанды.

НЕ АМАЛ?
ХХ-XXI ёмюрледе тил тутуу, албугъартыу 

адет да тюрленнгенди. Жангы къуралгъан 
юйюрле ата-аналадан энчи жашайдыла, 
билими, окъууу болгъан, ишге жюрюген 
тиширыуну сёлешмей  турургъа, атны жашы-
рыргъа амаллары болмай, миллет жорукъла-
дан бираз таяргъа тюшгенди. Бюгюнлюкде, 
келин, къайынла да кёп жумушланы телефон 
бла тамамлайдыла. 

Бурун адетлени бир къаууму жашаудан 
тас бола баргъанларын белгилесек да, ала 
саулай жокъ болмагъандыла. Таматаланы 
намысларын кёрюп, атларын жашыргъан, 
албугъартхан, тил тутхан миллетни ангына 
терен сингип сакъланады. Бир-бир юйюрле-
де тил тутуу адет,  къысха заманны болсада, 
сакъланады неда тойну бир белгисича кёр-
гюзтюлюнеди. Болса да аны тарых магъана-
сын ангылатыу энчи жерде болургъа керекди. 

МИЛЛЕТ СЫРНЫ ШАРТЛАРЫ
Миллет сырны белгилеген шартладан 

бирине албугъартыу адетни да санаргъа 
боллукъду. Бу адет эр бла къатын абадан-
ланы алларында, ата-ананы, акъылбалыкъ 
болмагъанланы, киеуню, келинни, къайынла-
ны араларында болумда кёрюннгенди эмда 
асламында жаш келинни кесин жюрютюуде 
эсленнгенди . Миллетде тиширыу эрини юй-
юне киргенден сора, ол юйюрню адамына 
саналгъанды. 

Дагъыда бир адет: жангы жетген къыз ти-
ширыуну адеплилигин белгилей «Бек тап, бек 
салкъын сабийди», - дерге ёч болгъандыла. 
«Салкъын» демеклик сезим сууукълукъну 
угъай, адамны кесин миллет адетге, тёреге 
кёре жюрюте билгенини белгиси болгъанды. 

Айта келгенибизча, битеу бу биз санагъан 
адетле сый бериуню,  сабырлыкъны, сёзню 
айыртлап айтыуну кёргюзтедиле. Тил тутууну 
тарых магъанасы уа жангы келиннге мил-
летни асламыракъ адетлерине сыйыныргъа 
(бойсунургъа) кереклисин белгилейди. Бу 
затха озуп кетген заманланы жоругъунача 
къарамай, маданиятны тас болмазлыкъ бир 
миллет сырынача къараргъа керекди.

Ата журтларындан узакълагъа кетип, жашау жолларын анда къурап, урунууда  
жетишимли болуп, атларын иги айтдыргъан жерлешлерибизни юслеринден 
эшите турабыз. Къарачайлы, малкъарлы болса да, къууанабыз, ала бла ёх-
темленебиз.

Бу хапарымда къарачайлы къарындашыбызны юсюнден айтайым. Ол 
белгили хирург, медицина илмуланы доктору Хапаланы Сагитди.  Къыргъыз-
станда туугъанды. Атасы Аубекирни бла анасы Гочияланы Балжанны алты 
сабийлеринден бири эди Сагит.

Сахнаны усталары

ФАХМУСУ БЛА 
ЭСДЕ КЪАЛГЪАНДЫ

Малкъар миллет театрны про-
фессионал билим алгъан биринчи 
артистлери тарыхха киргендиле. 
Аланы атлары бюгюн таурухдача 
айтыладыла. Къайсын алсанг да, 
бир бирге ушамагъан, энчи фахмулу 
адамла. КъМАССР-ни сыйлы арти-
сти Кючмезланы Наныуну къызы 
Шарифа аладан бири эди. Быйыл 
ол туугъанлы 110 жыл болады.

Нейтринодагъы орта школда педагог-
психолог  Александра Львовна  Ризаевады. 
Энди бу мектепде аз сабий окъугъаны ючюн  
ол хар окъуучуну  къылыгъын кимден да иги 
биледи. Сынамлы устаз мында ишлегенли 

14 жыл болады. Сора Александра Львовна 
жамауат жашаугъа да тири къатышады. 
Кёп болмай ётген айырыулада комиссияда 
да  ишлегенди.

Жабелланы Мариям а мындагъы сабий 
садда  юйретиучюню болушлукъчусуду. Хар 
сабийни жюрегине жол таба билген къызны  
коллективде намысы жюрюйдю. 

 
Суратланы МАМАЙЛАНЫ Алий алгъанды. 

Хар сабийни 
жюрегине жол тапханла

Жабелланы Мариям.

Александра  Ризаева.

КЪОНАКЪЛАНЫ Хасан

 Росгвардия

 Оюм

Социал фонд

 Кёрмюч Башламчылыкъ

Къабарты-Малкъарны Ветеринария управлени-
ясындан билдиргенлерича, 2024 жылдан башлап 
Россейде паратуберкулёзгъа къажау  жангы ве-
теринар жорукъла кийирилгендиле. Ала  Эл мюлк 
министерствону 896-чы номерли буйругъуна кёре 
къабыл этилгендиле,  2030 жылны 1 сентябрине 
дери хайырланыллыкъдыла. Аны юсюнден  ве-
домствону сайтында тийишли документде толу-
ракъ шагъырейленирге боллукъду: https://clck.
ru/37zkkw 

Анда паратуберкулёздан сакъланыу эм аурууну 
тохташдырыу жаны бла излемлени юслеринден 
билдириледи. Ол санда ырахынлыгъына малны  
ишекли болгъанда, ауруу тинтилгенде да, къаллай 
амалла хайырланыргъа кереклиси айтылады. 

Ветеринар жорукълагъа кёре, паратуберкулёз-
дан сакъланырча мадарла бардырыуну чекле-
ринде эл мюлк предприятияда ауруу жугъаргъа 
къоркъуулу маллагъа жылгъа эки кере тынгылы 
къараргъа тийишлиди. Сёз ючюн, ийнекле къоз-
лагъанларындан сора, отуз кюнден халларына эс 
бурургъа керек болады. Аны бла бирге мюлкге 
жангы келген малланы  отуз кюнню карантинде 
тутаргъа керекди. 

Алай бла бир малны окъуна ауругъаны билинсе, 
ауруу бирсилеге жайылмаз ючюн, мюлкню чекле-

ринде карантин салынады. Ызы бла анга къаллай 
багъыу мадар этилирге кереклиси да жазылады. 
Жорукълада айтылгъаныча, карантин юч жылдан 
сора кетерилирге боллукъду. Анга кёре мюлкде 
ырахын мал къалмазгъа керекди.  

Паратуберкулёз къыйын жукъгъан ауруугъа са-
налады. Ол тууарлагъа, ууакъ маллагъа, тюелеге, 
кийиклеге да жугъаргъа ёчдю. 

Аурууну белгилери: малны ичи ётеди, кёз баш-
лары, жаягъы, къарын тюбю кёбедиле, суудан бла 
ашдан айырылады, арыкъ болады, шаугютлери 
къурушадыла, аркъа сюеги жыйырылгъандан 
гуппур сыфат алады.  

Паратуберкулёзну жукъдургъан бактерияла то-
пуракъда бла багушда – 330 эм ашларында 300 
сутка жашайдыла. Аланы жаланда энчи дарманла 
чачдырып къурутургъа боллукъду. 

Эсге сала айтсакъ, маллада, юй къанатлылада 
да бир тюрлю жукъгъан ауруу ачыкъланса неда 
анга ишекли болсагъыз, созмай ветеринар служ-
баны «исси ызына» бу телефон номер бла сёле-
шип билдиригиз: 8 (8662) 40-64-38 неда КъМР-ни 
Ветеринар медицина арасына: 8 (8662) 40-54-35.

КУРДАНЛАНЫ Сулейман 
хазырлагъанды. 

Кёп болмай Москвада Россей-
ни энергетикасыны ыйыгъыны 
чеклеринде РусГидро бири-
гиу,  сабий чыгъармачылыкъны 
«Кюн шахар» академиясында 
лицей эм Къабарты-Малкъар 
къырал аграр университет да  
Нальчикде «Русгидро-класс» 
ачыуну юсюнден келишим эт-
гендиле. Алай бла Къабарты-
Малкъар сагъынылгъан билим 
бериу проектге къошулгъан 
онтёртюнчю регион болгъанды.   

Саулай алып айтханда, кели-
шимни магъанасы – РусГидро,  

билим бериу учреждение эм 
КъМКъАУ байламлыкъда иш-
лерча этерге. Аны себеплиги 
бла школчула энергетикадан 
билимлерин ёсдюрюрге, ол 
санда энчиликлери бла шагъ-
ырейленирге эм усталыкъ сай-
ларгъа бла таукел болургъа онг 
табарыкъдыла.   

«РусГидро-классда» юч жыл 
окъургъа керек боллукъду. 
Программагъа кёре физикадан  
бла математикадан  эмда энер-
гетика бла байламлы башха 
предметледен теренирек билим 

аллыкъдыла, вузгъа киргенде 
да,  экзаменлеге тынгылы ха-
зырланаллыкъдыла.   

Эсге сала айтсакъ, «Русгидро-
класс» проект Россейде 2010 
жылдан бери бардырылады. 
Аллай классны Нальчикде да 
ачылгъаны программаны кен-
гертирге эм регионда жаш 
адамланы эслерин инженер 
усталыкълагъа  бурургъа, ызы 
бла жетишимли урунурча да 
этерге  онг берликди. 

МАГОМЕТЛАНЫ Сулейман.

Аналаны  
онгдурур муратда

Быйылны башындан башлап 
Социал фондну республикада 
бёлюмю сабийден ауурлукълары 
болгъан тиширыуланы медицина 
жумушларын жалчытыугъа эмда 
алыкъа бир жыллары толмагъан 
балаланы саулукъларына сабий 
поликлиникада къаратыугъа 73,5 
миллион сом бёлгенди. Къырал 
болушлукъну бу тюрлюсюн  13,9 
мингден аслам ана хайырланн-
гандыла.

Аналыкъ сертификатны юсю 
бла къырал тиширыугъа сабий-
ден ауур болгъан  кезиуюнде 
медицина учрежденияланы 
жанындан этилген право, психо-
логия эм медико-социал болуш-
лукъну багъасын тёлейди. Башда 
айтылгъаныча, ол ахчагъа жылы 
толмагъан сабийге поликлиника-
да врачла профилактика халда 
къарагъанларыны багъасы да 
киреди.

Ахчаны ёлчеми бу жумуш-
лагъа кёре тергеледи: сабий 
туугъунчу кезиуде амбулатор 
болушлукъ ючюн  3 минг сом, 
право, медицина эм медико-
социал себеплик ючюн 1 минг, 
сабийле туугъан юйде жалчы-
тылыннган жумушлагъа 6 минг 
эмда поликлиникада сабийге 
жыл толгъунчу къарагъанлары 
ючюн 2 минг сом. 

Аны бла бирге тиширыу борчлу 
халда медицина страхование 
этиуню (ОМС) чегинде медицина 
организацияны кеси сайларгъа 
эркинди, электрон сертификат а 
врачха баргъан биринчи кюнюн-
де жарашдырыллыкъды. Аны 
ючюн аны биргесине паспорту, 
ОМС полиси бла СНИЛС-и бо-
лургъа керекдиле. 2021 жыл-
дан бери сертификат жангызда 
электрон халда ачылады, анда 
жазылгъанны уа инсан къырал 
жумушланы порталында энчи 
кабинетинде кёраллыкъды.     

Эсгертиу: аналыкъ сертифи-
катдан ахчаны чыгъарыр онг 
жокъду, ол тюзюнлей Социал 
фонд бла келишим тауусхан 
эмда медицина жумушланы 
тамамларгъа эркинликлери 
болгъан медицина организа-
циялагъа ётдюрюледи. Тиши-
рыу бу кезиуюнде медицина 
болушлукъну ОМС системадан 
тышында хакъ тёлеп алгъан эсе, 
сертификат бла хайырланал-
лыкъ тюйюлдю.

ХАБИБУЛЛАХЛАНЫ Зульфия.

Алимни айтханына кёре, «Ши-
мал Кавказ: ушакъ этиуню, 
тёрелени бла айныуну майда-
ны» тогъузунчу халкъла ара-
лы форумну чегинде болгъан 
«Хазнаны юсю бла сезимлеге: 
Шимал Кавказны къонакъбай-
лыкъ адетлери» сессияда баш 
магъана туризмни айнытыуда 
жангычылыкъланы тинтиуге бе-
рилгенди. Аланы ичинде уа энчи 
жерге солугъанлагъа жерибизни 
«кёргюзтюу» угъай, «чакъырыу» 
салыннганды. 

Эксперт ангылатханыча, кёп 
онжыллыкъланы регион туризм 
жаны бла «сатыуну» ариу та-
бийгъат жерлерини, этнография 
энчиликлерини хайыры бла 
бардыргъан эсе, бусагъатда 

айныу кёп башха жаны бла 
барады. Ол санда къурулушха, 
аш-азыкъгъа, халкъ къолдан 
усталыкълагъа, жыр-макъамгъа 
сейир ёседи, солургъа келген 
инсан а кесин тыш адамча 
угъай, жерни кесегича сезеди. 
Бу халда айныуну кесини из-
лемлери бардыла, бек алгъа 
уа, ишчилени хазырлауда. Энди 
экскурсоводла-кёргюзтюучюле 
угъай, сезимлени къурагъан ре-
жиссёрла керекдиле, дейди ол.  

Светлана Кочерга белгилеге-
нича, округну къонакъбайлыкъ 
адетлери да тюрленедиле, бу-
сагъатда ала «жалчытылыннган 
жумушланы экономикасындан» 
«магъаналаны экономикасына» 
кёче тургъан кезиудю. Бу иш 

жетишимли толтурулур ючюн а, 
туризм, маданият, антропология, 
цифра амалла, предпринима-
тельство жаны бла билимлери 
болгъан адамла изленедиле. 
Жерлени маданият кодларына 
тюшюнмегенлей, къонакъны 
жюрегинде сезимле къозгъаргъа 
амал жокъду, деп чертеди ол.

Ызы бла туризмни айнытыуда 
алимле бла университетле къал-
лай жерни алгъанларына да эс 
бургъанды. Ол оюм этгенден, 
окъуу юйле тинтиуню, турист 
амалланы къурагъан эмда иш-
чилени хазырлагъан майданла 
болургъа керекдиле. «Шимал 
Кавказны туризмде хазнасын 
не къадар толу хайырланырча 
онглары бардыла. Ол мурат бла 
ишни битеу белгиленнген жаны 
бла бардырыргъа тийишлиди», 
- деп къошханды ол. 

КУЛЬЧАЛАНЫ Зульфия.

Росгвардия къуралгъанлы 
10 жыл эмда право низамны 
сакълаучу аскерлерине да 215 
жыл толгъанына аталып, «Та-
рых эсни сакълай» деген ат бла 
битеуроссей жумушла барды-
рыладыла. Алагъа ведомство-
дан тышында охрананы Элбрус 
районда къуллукъчулары да 
къатышадыла. 

Кюч ведомстводан билдир-
генлерича, росгвардиячыла  
Уллу Ата журт урушда ёлген 
аскерчилени эсгертмелерин 
жангыртхандыла, тёгерекни-
башны кир-кипчикден таза-
лагъандыла. Ахырында уа Эл-
брус районну Отарланы Керим 
атлы краеведение музейинде 
Аскер махтаулукъну залында 
Ата журтну къоруулаучуларына 
аталгъан кёрмюч бла шагъырей 
болгъандыла. 

АБДУЛЛАХЛАНЫ Фатима 
хазырлагъанды. 

Бузукълукъ тюзетилгенди
Нальчикни прокуратурасы республиканы инсан-

ларындан бирини саулугъун сакълау жаны бла 
эркинликлерине бузукълукъ этилгенини юсюнден 
тарыгъыууна къарагъанды. Тохташдырылгъаныча, 
ол адамны сакъатлыгъы барды, анга ыйыкъгъа юч 
кере гемодиализ этерге керекди. Алай жашагъан 
жеринден бу медицина жумушла тамамланнган 
арагъа барырча транспорт берилмегенди, алай 
бла ол саулугъуна артыкъда бек керекли багъыуну 
алалмагъанды. 

Аны бла байламлы прокуратура сюдге дау этген-
ди. Сюд, анга къарап, надзор ведомствону излемин 
тюзге санагъанды, саулукъ сакълау учреждения-
ны инсанны транспорт бла жалчытыргъа борчлу 
этгенди. 

Сюд оноуун чыгъаргъанды
Нальчикде канат жол юзюлюп, адамла ачыгъан-

лары бла байламлы терслеу материалла тинтилип 
бошалгъандыла эмда сюд кесини  оноуун чыгъар-
гъанды. 

 Нальчикни шахар сюдю жолоучулукъла къурагъ-
ан «Жемчужина» биригиуню башчысы РФ-ни УК-
сыны 238-чи статьясыны 2-чи кесегине бузукълукъ 
этгенин тохташдыргъанды. Энди ол инсанланы 
саулукъларыны эм жашауларыны къоркъуусуз-
лукъларын жалчытыуну жорукъларына бузукълукъ 
этгени - сунмай, адамны саулугъуна ауур заран 
салыннганы ючюн  - терсленеди

Тохташдырылгъаныча, 2025 жылда августда 
Нальчикни курорт жеринде канат жол юзюлгенди. 
Ол кезиуде анда бара тургъан тёрт адам тюрлю-
тюрлю жарала алгъандыла. Аладан бирини сау-
лугъуна ауур хата салыннганды. 

Ачыгъанлагъа этген къоранчлары къайтарыл-
гъанларын эсге алып, сюд биригиуню башчысыны 
эркинлигин условно халда юч жылгъа сыйырыргъа 
эмда эки жылны ичинде канат жолла бла байламлы 
ишине чек салыргъа деп, аллай оноу чыгъаргъан-
ды. 

Прокуратура ол оноуну  законнга къалай келиш-
генин сюзерикди, деп билдиргендиле бизге надзор 
ведомстводан. 

   
Тюбешиу

Законну ангылатханды, 
айлыкъ тёлениригин айтханды

Элбрус районну администрациясында РФ-ни 
Следствие комитетини КъМР-де Управлениясыны 
башчысыны орунбасары Аскер Гучапшев жамауат 
бла тюбешиу бардыргъанды эмда инсанланы бир 
къауумуну  тилеклерине бла тарыгъыуларына тын-
гылагъанды. 

Тюбешиу «Гипсолит» предприятияны ишчилерине 
айлыкълары тёленмегени бла байламлы ачылгъан 
уголовный ишни тинтиуню чеклеринде къуралгъан-
ды. Анга предприятияны ишчилери, Элбрус районну 
администрациясыны къуллукъчулары къатышхан-
дыла. Аскер Гучапшев жыйылгъанлагъа айлыкъ-
ны тёлеу бла байламлы законланы ангылатханды 
эмда уголовный ишни тинтиу не халда болгъанын 
билдиргенди. 

Районну администрациясы эмда предприятияны 
оноучулары бла ушакъла бардырылгъандан сора, 
иш хакъ тёленмей жыйылгъан борчну тёлерге деп 
оноу чыгъарылгъанды. Ол оноу къалай толтурул-
лугъун следствие управление контрольгъа алгъан-
ды, деп билдиргендиле  ведомстводан.

ТИКАЛАНЫ Фатима хазырлагъанды. 

Ёзденланы тукъум совети экономика илмуланы доктору, профессор ЁЗДЕНЛАНЫ Бахатны 
жашы Юсюп ёлгенини юсюнден уллу бушуу этип билдиреди эмда аны юйюрюне, ахлуларына 
бла жууукъларына къайгъы сёз береди.

Къабарты-Малкъар Республиканы  Цифралы айныу, связь эмда асламлы коммуникацияла 
министерствосуну, «КБР-Медиа» ГКУ-ну, КъМР-ни Журналистлерини союзуну,  «Горянка», «Ка-
бардино-Балкарская правда», «Адыгэ псалъэ», «Заман», «Советская молодёжь» газетлени, «Ли-
тературная Кабардино-Балкария», «Ошхамахо», «Минги-Тау», «Солнышко», «Нур», «Нюр» жур-
налланы редакцияларыны, «Къабарты-Малкъар» ВТК-ны, «КБР-инфо» информация агентствону, 
«Эльбрус» китап басманы  коллективлери  «Горянка» газетни жууаплы секретары КАРАЦУКОВА 
Фатима Биляловнагъа атасы КАРАЦУКОВ Билял Хазизович  ёлгенине бушуу этгенлерин билди-
рип, къайгъы сёз бередиле.

 Бизни республикада кёрмючле 
бардырылгъан жерле аздыла, 
аланы асламысы музейледе 
озадыла. Алай уллу шахарлада 
уа ала энчи фатарлада окъуна 
къураладыла. Школлада, боль-
ницалада, колониялада, шахар 
майданлада бир сагъатха, бир 
кюннге неда сау айгъа окъуна 
ачыладыла, башы жабылгъан, 
сакъланнган мекям эсе. Аны 
къой, жаланда бир суратны кёр-
мючю да болады.

Энди бизге да жетедиле аллай 
башламчылыкъла. Нальчикде 
Ленин атлы проспектни элли 
жетинчи юйюнде дизайнер Мила 
Хацукова  сурат студия ачханды. 
Анда белгили таулу суратчы Ап-
пайланы Жаннаны «Кентаврла» 
деген энчи кёрмючю ачылгъан-
ды. Ол 7 ноябрьге дери барды-
рыллыкъды. 

«Заман» газетни журналистле-
ри ары  баргъанда, информация 
технологияланы колледжини окъ-
уучулары  Аппайланы Жанна бла 
тюбешиуге келип эдиле. Аланы 
устазлары, суратчы, жомакъчы 
эм программист Хаджиланы 
Джамиля бек алгъа  «Кентаврла» 
сурат къауум   неден башланн-
ганын соргъанды. «Хар адамда 
– жаныуар, хар жаныуарда уа 
адам ышанла бардыла. Сёз 
ючюн, саны-чархы бек кючлю 
кёрюннген бир инсанны не жюрек 
жарсыуу неда къыйнап тургъан 
бир жарасы, аурууу болургъа бо-
лады. Къарыу бла къарыусузлукъ 
бир адамда болгъаны сейирди. 
Мен аны суратлагъанма. Хар 
суратчы да адамны табийгъатын 
тинтеди», - деп жууаплагъанды 
Аппайланы Жанна. 

Кертисин айтханда, Жанна 

университетни Дизайн колледжин-
де устаз болуп ишлегени себепли 
кентаврланы темасы устаз ишин-
ден чыкъгъан суннган эдим мен а. 

Кентаврла эрттегили Грецияны 
мифологиясында суратланады-
ла: аякълары, саны атныкъылача, 
боюну бла башы уа адамныкъы-
ча. Грекле кентаврланы сыфат-
ларында адамны аманлыкъдан 
тыйгъан акъылы болгъанын, алай 
аны бла бирге жаныуарча къуту-
рургъа да боллугъун кёргюзтген-
диле. Хар Грециягъа, Италиягъа 
баргъан адам а анда орамлада, 
музейледе сфинкслеге да эс 
бурлукъду: аланы башлары адам-
ныкъыча, санлары-чархлары 
уа асланныкъыча. Алайды да, 
суратчыла, философла да, халкъ  
да ёмюрлени ичинде къурагъан 
мифологияларында кентаврла-
ны, сфинкслени сыфатларында  

халаллыкъ бла огъурсузлукъ, 
къарыу бла къарыусузлукъ хар 
адамда болгъанларын кёргюзт-
гендиле. 

Студентле хар суратха къаллай 
бир заман кетгенин да соргъан-
дыла.  «Мен бусагъатда акрил 
бояула бла синтетика холстда 
ишлейме, ол терк къуруйду, сурат 
бузулмай да кёп сакъланады. 
Суратчыла синтетика холстха кё-
чюп барадыла. Мен суратны бир 
кюннге бошаргъа болама. Артда 
тюзетип, къошуп, кючлендирирге 
кюрешсем, бютюн бузуп къояма. 
Экспрессия халда ишлейме. Ол 
сагъатда сезгеними суратлайма», 
- дегенди суратчы. 

Жаннаны ишлери уллуладыла. 
Студентле аны юсюнден да бер-
ген эдиле соруу. «Бабугент элде 
ёсгенме, анда жашайма. Ишиме 
элден жюрюйме. Табийгъатны 
сюйгеним себепли шахаргъа 
кёчерге сюймейме. Элде ёсген 
адамча, ишлесем, арыргъа да 
сюеме. Уллу холстда сурат ишлеп 
чыкъгъынчы уа, бек къаты арый-
ма», - дегенди ол. 

Студентле хар суратны магъа-
насын ангылатырын тилегенде, 
Жанна унамагъанды. «Сурат 
кюзгюдю, хар къарагъан энчи бир 
магъана табарыкъды»,- дегенди.

Жаннаны алгъын кёрмючле-
ринде да, бу жол да салыннган 

суратлада кёк бояу асламды. 
Сёзсюз, ол бек ариу эм терен 
тюрсюндю. Аны сайлагъаны-
ны сылтауун ангылата, Жанна: 
«Табийгъатда кёк  кёпдю. Кёгю-
бюз да кёкдю», - дегенди. Баш 
устазы да табийгъат болгъанын 
айтханды. Бабугентде юйлерини 
къатында - агъач, таула. Баям, 
чыгъармачылыкъ бла кюрешир 
ючюн, суратчыгъа жерни тыл-
пыуун сезе билирге керекди. Сёз 
ючюн, «Кентавр» деп жулдуз 
жыйын, астероидле да бардыла. 
Алайды да, Аппайланы Жаннаны 
суратлары эрттегили мифология, 
кёкде жулдузла, философия эм 
психология бла байламлыдыла. 

Бу кёрмючде кёп соруула, 
сагъышла келедиле акъылынга: 
чыгъармачылыкъ - ол неди? 
Башхаланы ызларындан барыу, 
къайтарыуму огъесе жангы ат-
ламмы? Сёзсюз, Жаннаны су-
ратлау  искусствода жолу энчиди 
эм чыгъармачылыгъы кертиди. 
Студентлеге Хаджиланы Джами-
ля: «Энди колледжге къайтыргъа 
заман болду», - дегенинде, ала 
кетерге ашыкъмагъан эдиле. 
Дагъыда Жанна бла жарым сагъ-
ат ушакъ этип, автографла алып 
айырылгъан эдиле.  

БАЙСЫЛАНЫ Марзият. 
Суратла авторнудула.  

«Сурат кюзгюдю, хар къарагъан 
энчи бир магъана табарыкъды»

Нальчикде суратчы Аппайланы Жаннаны 
«Кентаврла» деген энчи кёрмючю ачылгъанды

Тарых кертини къоруулаугъа алланып

Къабарты-Малкъарда Рос-
сейни бла КъМР-ни Къызыл 
китапларына тюшген кавказ 
битимле аламат сакъланады-
ла. Аллайладан бири орхидея 
тюрлюлени къаумуна кирген 
траунштейнера сферическая 
(Traunsteinera sphaerica) деген 
гюл битимди. 

Ол кёпжыллыкъладанды. Аны 
бийиклиги 30 сантиметрден уллу 
болмайды. Акъ гюлле бла чагъ-
ады. Кеси да шарча тёгерек хал 
алып къалады. Асламында ол 
Кавказда бла Тюркде тюбейди. 
Къабарты-Малкъарда Бызынгы 
тарында тау жайлыкълада бла 
Черекни жагъасында, Басхан 
ауузунда бла Жылы-Сууну тий-
ресинде ёседи. 

Кеси да июнь эм июль айлада 
чагъып тебирейди, бюртюклери 
бла жайылады. Аны жангызлай 
неда уллу болмагъан жоккуда 

кёрюрге боллукъду.  Бу гюл 
адам аз жюрюген эм мюлк 
ишле бардырылмагъан жерледе 
тюбейди. 

Аны азая баргъаныны сылта-
улары уа – битимни тамырлары 
бла къазып алгъанлары эмда 
солургъа келгенлени тау жерле-
де жюрюрге ёч болгъанларыды. 

Аны себепли гюлню жайылыуу-
на аслам эс бёлюу эм сакъланы-
ууна да себеплик этерик ишлени 
къурау бек магъаналыды. 

Траунштейнера сферическая 
къыт эм жокъ болургъа къор-
къуулу битимлени бла жаныуар-
ланы халкъла аралы даражада 
сатыу-алыуларына контроль эт-
ген СИТЕС-ни II Конвенциясыны 
Приложениясына да кийирилип-
ди. Аны сакълауда бек керекли 
эм магъаналы атламладан бири 
санын тохташдырыуда эм багъ-
ыу амаллада хайырланыугъа 
тыйгъыч салыуду. 

Аз санлы битимлени сакълау 
Къабарты-Малкъарны табийгъ-
ат байлыгъын къоруулау жаны 
бла баш борчладан бириди. 
Тау жерледе битген хансланы 
сыйлай эм асырай билиу аланы 
ёсюп келген тёлюлеге саугъагъа 
къоюугъа себеплик этерикди. 

 Прокуратура

Усталыкъ бла гитчеликден шагъырейлендире

Тарихлени орунуна – тынгылылыкъ

 Къудурет

Аз тюбеген битим жокъ болуп къалмазча

  Жорукъла

Жукъгъан ауруула кенг жайылмазча

Шимал Кавказда туризм бла байламлы болумгъа багъа 
биче, РАНХиГС-ни округда институтуну эксперти Светлана 
Кочерга мында бусагъатда кюреш туристлени не къадар кёп 
келир ючюн угъай, ала ыразы болуп кетер ючюн барады. 


